
Shri Kunchitanghri Stava

శ్రీ కుఞ్చితాఙ్ఘ్రిస్తవః 

శ్రీమదుమాపతిశివప్రణీతః 
శ్రీగణేశాయ  నమః ।
శ్రీ చిత్సభేశాయ మఙ్గలమ్  ॥
కుఞ్చితాఙ్ఘ్రిం  నమస్కృత్య కుణ్డలీకృతగాయకమ్  ।
కుఞ్చితాఙ్ఘ్రిం  స్తవం  వక్ష్యే బ్రహ్మనిష్ఠ  ఉమాపతిః ॥
బ్రహ్మాణ్డం   యస్య దేహం రవిజదిశిపదో వక్త్రవృన్దాన్యుదీచ్యాం 

తద్వైరాజాన్తరఙ్గే  విలసతి హృదయామ్భోరుహే దక్షిణాగ్రే ।
మధ్యే సమ్మేలనాఖ్యే మునివరమనసా భావితే యన్త్రరాజే

యశ్శక్త్యా నృత్యతీశస్తమపి నటపతిం కుఞ్చితాఙ్ఘ్రిం  భజేఽహమ్ ॥ ౧॥
పఞ్చాశత్కోటిసఙ్ఖ్యా  పరిమితధరణి శ్రీవిరాడాఖ్యధాత్రో  -

రేకస్వాన్తాబ్జభిత్తిస్థిత    కనకమహాయన్త్రరాట్కర్ణికాయామ్   ।
నృత్యన్తం చిత్సభేశం త్రిసృభిరపి  సదా శక్తిభిస్సేవితాఙ్ఘ్రిం

నాదాన్తే భాసమానం నవవిధనటనం కుఞ్చితాఙ్ఘ్రిం  భజేఽహమ్ ॥౨॥
యస్మిన్నామూలపీఠావధి కనకశిలామాతృకావర్ణక్లృప్తే  

బ్రహ్మశ్రీనాథరుద్రేశ్వర    శరముఖభాక్సామ్బసాదాఖ్యమూర్ధ్ని  ।
భూతైశ్శాస్త్రైశ్చ   వేదైః  స్తుతబహుచరితం స్తమ్భరూపైశ్చ  కుడ్యే

నృత్యన్తం  చిత్సభేశం నిరవధిసుఖదం కుఞ్చితాఙ్ఘ్రిం  భజేఽహమ్ ॥ ౩॥
యత్సంసత్పూర్వభాగే దిశిదిశి విలసత్పూర్వభాగా నితాన్తం

స్వాన్తర్గూఢోత్తరాంశాశ్శివముఖ  భవనాశ్చాగమాః కామికాద్యాః ।
అష్టావింశానుసఙ్ఖ్యా   ధృతకనకమయ స్తమ్భరూపాః స్తువన్తి

స్తుత్యం తం నృత్తమూర్తిం శ్రుతిశతవితుతం  కుఞ్చితాఙ్ఘ్రిం  భజేఽహమ్ ॥ ౪॥
యద్గోష్ఠ్యాం   ద్వారబాహ్యే రజతగిరినిభం పఞ్చవర్ణస్వరూపం

సోపానం ద్వారభాగం జయవిజయముఖై రక్షితం ద్వారపాలైః  ।

శ్రీ కుఞ్చితాఙ్ఘ్రిస్తవః 

తత్త్వానాం షణ్ణవత్యా  సహ విధిముఖరాః పఞ్చ దేవాశ్చ నిత్యం
యస్యాన్తర్భాన్తి తస్మిన్నవిరతనటనం కుఞ్చితాఙ్ఘ్రిం  భజేఽహమ్ ॥ ౫॥

యత్స్తూప్యశ్శక్తిరూపాః   తదధరవిలసద్రోమరూపాశ్చ  కీలాః
ఉచ్ఛ్వాసాః స్వర్ణపట్టాః   తదుదరనిహితా దణ్డరూపాశ్చ  నాడ్యః ।

నాడ్యన్తస్సర్వలోకాః ఫలకతనుగతా హస్తరూపాః కలాశ్చ
తస్యాం యో నృత్యతీశః తమనుపమతనుం కుఞ్చితాఙ్ఘ్రిం  భజేఽహమ్ ॥౬॥

విఘ్నేశస్కన్దలక్ష్మీ  విధిముఖశరరాట్పాదుకావజ్రలిఙ్గ  -
జ్యోతిర్నృత్తస్వరూపైః  వరుణముఖజుషా హాటకాకర్షమూర్త్యా  ।

స్వాగ్రే దక్షే చ వామే పరివృత సదసి శ్రీశివానాయకో యో
మధ్యే నృత్తం కరోతి ప్రభువరమనఘం  కుఞ్చితాఙ్ఘ్రిం  భజేఽహమ్ ॥ ౭॥

ఆదౌ మాసే మృగాఖ్యే సురగురుదివసే తస్య భే పూర్ణిమాయాం
భిత్తౌ శ్రీచిత్సభాయాం  మునివరతపసా దత్త వాక్పూర్తయే యః ।

నృత్తం కృత్వాఽవసానే ఫణధరవపుషం వ్యాఘ్రపాదం  మహర్షిం
చాహూయాభ్యాం అదాత్ యో నియతనివసతిం కుఞ్చితాఙ్ఘ్రిం  భజేఽహమ్ ॥

౮॥
యస్మిన్నృత్యత్యనాదౌ నికటతటగతౌ భానుకమ్పాఖ్యబాణౌ

శఙ్ఖధ్వానైః   మృదఙ్గధ్వనిభిరపి  మహామ్భోధి ఘోషం జయన్తౌ ।
యస్యోఙ్కారప్రభాయాం  ధ్వనిమనుసహితా రశ్మయశ్చైకవింశా

విద్యన్తే తం సభేశం నతసురనికరం కుఞ్చితాఙ్ఘ్రిం  భజేఽహమ్ ॥౯॥
పూర్వం మాధ్యన్దినిర్యచ్ఛివజనిమవరం  పూజయన్యత్ప్రసాదాత్

లబ్ధ్వా  వ్యాఘ్రాఙ్ఘ్రిభావం   తనయమపి శివానుగ్రహాద్దుగ్ధసిన్ధుమ్     ।
ఆనీయాస్మై  ప్రదత్వా  సదసి చ పరమం దృష్టవాన్యస్య  నృత్తం

తం దేవం చిత్సభేశం నిగమనుతగుణం కుఞ్చితాఙ్ఘ్రిం  భజేఽహమ్ ॥ ౧౦॥
యన్నృత్తధ్యానయోగద్విగుణితతనుభృత్ శ్రీశసంవాహభుగ్న -
స్వాఙ్గశ్శేషః  కదాచిద్ధరిముఖ  కమలోత్పన్నయద్వృత్తమాధ్వీమ్ ।

పీత్వా తప్త్వాఽతిఘోరం రజతగిరిబిలద్వారమార్గేణ  యస్య
క్షేత్రం  ప్రాప్యాన్వపశ్యన్నటనమధిసభం  కుఞ్చితాఙ్ఘ్రిం  భజేఽహమ్ ॥ ౧౧॥

ఆదౌ యః కర్మకాణ్డ ప్రవచనమహిమా  జైమినిర్నామ యోగీ
వ్యాసోక్త్యా చిత్సభేశం ప్రభువరమురసాఽఽనమ్య  గత్వా సభాన్తః ।

పాదాన్తే వేదయుక్తం స్తవవరమకరోత్సర్వ  సౌభాగ్యదం యం
పశ్యన్నద్యాపి దేవం సదసి వసతి తం కుఞ్చితాఙ్ఘ్రిం  భజేఽహమ్ ॥ ౧౨॥

గౌడేశః సింహవర్మా స్వతనుగతరుజా వ్యాకులస్స్వీయదేశాత్
ఆగత్య స్వర్ణపద్మాకరవరసలిలస్నాన  నిర్ముక్తరోగః ।

భూత్వా శ్రీహేమవర్మా  మునివరసహితశ్శమ్భునృత్తం చ దృష్ట్వా
యత్ప్రాసాదం విచిత్రం  మణిమయమకరోత్ కుఞ్చితాఙ్ఘ్రిం  భజేఽహమ్ ॥ ౧౩॥

ఆమ్నాయేష్వప్యనన్తేష్వనితరసులభాన్భిన్నసంస్థాన్విధీన -
ప్యాహృత్య శ్రీఫణీన్ద్రో   నటయజన మహప్రోక్షణార్థఞ్చ   సూత్రమ్  ।

కృత్వాఽఽదౌ దత్తవాన్ యత్తదుదిత విధినా యం సదాఽఽరాధయన్తి
త్రైసాహస్రం   ద్విజేన్ద్రాః  తమపి నటపతిం కుఞ్చితాఙ్ఘ్రిం  భజేఽహమ్ ॥ ౧౪॥

నిత్యం షట్కాలపూజాం నటనపతిముదే కుర్వతాం భూసురాణాం
తద్భక్తానాం ద్విజాది ప్రముఖతనుభృతాం  సౌఖ్యదాతా భ్రకుంసః  ।

స్వస్థానే  లిఙ్గమేకం  స్ఫటికమణిమయం మజ్జనాదీని  కర్తుం
యజ్వభ్యో దత్తవాన్ యస్తమతిసుఖకరం కుఞ్చితాఙ్ఘ్రిం  భజేఽహమ్ ॥ ౧౫॥

అన్తర్వేద్యాం మహత్యాం శతధృతిరకరోదబ్దసాహస్ర  సాధ్యం
యజ్ఞం  తస్మిన్మునీన్ద్రాస్సదసి  సమభవన్వ్యాఘ్రపాదోక్తిభిర్యే  ।

తత్పూజార్థం  శిఖీన్ద్ర  ప్రభవమణినటః  ప్రేషితో  యేన మోదాత్
తన్మూర్తేర్మూలభూతం నవమణిమకుటం కుఞ్చితాఙ్ఘ్రిం  భజేఽహమ్ ॥ ౧౬॥

నిత్యం పుణ్యాహమాదౌ గురువరనమనం శోషణాది త్రయం  చ
భౌతీం శుద్ధిం  కరాఙ్గ ప్రణవసురముఖన్యాస  జాతం చ కృత్వా ।

జప్త్వా మన్త్రాన్  సమస్తాన్ శివమయతనవశ్చాన్తరారాధ్య యం ప్రాక్
విప్రా బాహ్యే యజన్తి ప్రభువరమపి  తం కుఞ్చితాఙ్ఘ్రిం  భజేఽహమ్ ॥ ౧౭॥

స్థానాది  ప్రోక్ష్య  పాద్యాచమనమపి సుమైరర్చయిత్వాఽథ  శఙ్ఖం
గవ్యార్చాం కుమ్భపూజాం జలయజన వృషాభ్యర్చనే ద్వార పూజామ్ ।

కృత్వా విఘ్నాదిపూజాం స్ఫటికజనిమరత్నేశయోర్మజ్జనాద్యైః 
యన్మూర్తిం పూజయన్తి ప్రతిదినమనఘాః  కుఞ్చితాఙ్ఘ్రిం  భజేఽహమ్ ॥ ౧౮॥

గవ్యైస్తైలైః    పయోభిర్దధిఘృత  మధుభిశ్శర్కరాభిశ్చ శుద్ధైః
పశ్చాత్పఞ్చామృతాద్యైః  లికుచఫలరసైః  కైరపాథోభిరన్నైః   ।

గన్ధైః  గఙ్గాద్భిరన్యైరనుదినమనఘా   యస్య లిఙ్గం  మునీన్ద్రాః

షట్కాలం పూజయన్తి ప్రభుమపి  తమజం కుఞ్చితాఙ్ఘ్రిం  భజేఽహమ్ ॥ ౧౯॥
భిత్తౌ శ్రీచక్రసంస్థాం    తదను నటపతిం శైవచక్రాన్తరస్థం   

తద్వామేయుగ్మహస్తామపి చ శుకకరాం జ్ఞానశక్తిఞ్చ   యష్ట్వా  ।
గోబ్రహ్మాదీనథేష్ట్వా   సకలవిధచరూనర్పయిత్వా బలీంస్తాన్

హోమం కృత్వా యజన్తి ప్రతిదినమపి  యం కుఞ్చితాఙ్ఘ్రిం  భజేఽహమ్ ॥౨౦॥
ధూపైర్దీపై   రథాఖ్యైః  ఫణిపురుషవృషైః  కుమ్భపఞ్చాగ్నిహోత్రైః

ఋక్షైః కర్పూరభస్మవ్యజనవరసితచ్ఛత్రకైశ్చామరైశ్చ    ।
ఆదర్శైః  మన్త్రపుష్పైరుపరితలసుకర్పూరకైః    ప్రార్చ్య  యం ద్రాక్

త్యక్త్వాఽవిద్యాం ప్రపశ్యన్త్యనుదినమనఘాః   కుఞ్చితాఙ్ఘ్రిం  భజేఽహమ్ ॥౨౧॥
యద్గేహ  ప్రాన్తబాహ్యే   దశవృషసహితాన్యబ్జపీఠాని  నిత్యం

శక్రాదీనాం  త్రికాలేష్వపి  బలిహరణే పీఠముత్తుఙ్గమన్యత్  ।
యద్బాహ్యే దిక్షు చాగ్రే నవశిఖరిసమా భాన్తి దణ్డా ధ్వజానాం

తద్గేహాన్తస్సభాయాం  అనవరతనటం కుఞ్చితాఙ్ఘ్రిం  భజేఽహమ్ ॥౨౨॥
ప్రత్యబ్దం   జ్యేష్ఠమాసే  నవవృషసహితాః కేతవో భాన్తి మాఘే

మాసే పఞ్చ ధ్వజాస్స్యుః మృగశిరసి తథా కేతురేకః ప్రధానః  ।
యస్య బ్రహ్మోత్సవానాం  నవశరశిఖినశ్చైకవహ్నిః  ప్రధానః

తం దేవం చిత్సభేశం నవనిధినిలయం కుఞ్చితాఙ్ఘ్రిం  భజేఽహమ్ ॥౨౩॥
యస్యాద్యే సప్తవింశత్యమలదినమహే ఋత్విగగ్ర్యా  నవ స్యుః

మాఘే పఞ్చర్త్విగగ్ర్యా  మృగశిరసి శివర్క్షోత్సవే  చైక  ఏవ ।
నిత్యార్చాస్వేక ఏకో యజనకృత ఇమే యజ్వవర్యేషు శుద్ధాః

తం దేవం చిత్సభేశం నిరుపమితతనుం కుఞ్చితాఙ్ఘ్రిం  భజేఽహమ్ ॥౨౪॥
ఆదౌ కృత్వాఽగ్నిహోత్రం  వపనపవనమన్త్రాచమానాని  పశ్చాత్

కూశ్మాణ్డైర్దేహశుద్ధిం    పదయజనముఖం వాస్తుపర్యగ్నికర్మ ।
నాన్దీమృత్స్వఙ్కురాణి  ప్రతిసరమృషభప్రోక్షణం   యన్మహేష్వ-
ప్యారాదారోహయన్తి ధ్వజపటమనఘాః కుఞ్చితాఙ్ఘ్రిం  భజేఽహమ్ ॥౨౫॥

మఞ్చే చన్ద్రార్కభూతేష్వపి  వృషగజరాడ్రాజతాద్రిష్వథాశ్వే 
సోమాస్కన్దస్వరూపస్స్వయమురునయనే  గోరథే మార్గణో  యః ।
స్థిత్వా  బ్రహ్మోత్సవేషు  త్రిషు  చ నటపతిః ప్రత్యహం  వీథియాత్రాం
కృత్వా స్నాత్వా సదస్స్వం ప్రవిశతి  శివయా కుఞ్చితాఙ్ఘ్రిం  భజేఽహమ్ ॥

క్రోడేన  శ్రీశనామ్నా  చరణసరసిజం యస్య శమ్భోర్న దృష్టం
హంసేన బ్రహ్మనామ్నా  న మకుటశిఖరం యస్య దృష్టం  కిలాసీత్ ।

ఓఙ్కారే నిత్యవాసం త్రిదలసుమవరైరర్చ్యమానాఙ్ఘ్రియుగ్మం  
హంసం హంసైరుపాస్యం  హరిహరవపుషం కుఞ్చితాఙ్ఘ్రిం  భజేఽహమ్ ॥౨౭॥

పూర్వం జ్ఞానోపదేశం  మణిమయవచసే కున్దవృక్షస్య  మూలే
కృత్వా సాదిత్వమాప్త్వా నృపతికరలసత్స్వర్ణవేత్రప్రహారమ్    ।

లబ్ధ్వా  తేనోక్తగానైర్మధురసభరితైస్తృప్తిమాప్తవాఽథ     తస్మై
ముక్తిం ప్రాదాద్య  ఈశస్తమఖిలసుహృదం కుఞ్చితాఙ్ఘ్రిం  భజేఽహమ్ ॥౨౮॥

దేవో యః పుల్కసాయ ద్విజకులజనుషే వల్కలస్యాత్మజాయ
నన్దాభిఖ్యాయ  ముక్తిం కణతృణసుధియే దత్తవాన్భక్తివశ్యః  ।

నిత్యత్వం వ్యాఘ్రపాదప్రథితఫణిపతిస్తోత్రకృత్జైమినిభ్యః   
తాంస్తాన్కామాంశ్చ సర్వాన్ తమజరమమరం కుఞ్చితాఙ్ఘ్రిం  భజేఽహమ్ ॥౨౯॥

ఆహృత్య బ్రహ్మశీర్షం   సకలజనిమతాం దర్శనాయ స్వదక్షే
పార్శ్వే సంస్థాప్య  పూర్వం శ్రుతివదనవిధిం  వామతోఽస్థాపయద్యః  ।

అద్యారభ్యాత్మయోనే మదుపహృతహవిశ్శేషభుక్త్వం భవేతి
స్వాజ్ఞాప్యాకాశరూపస్తమపి  నటపతిం కుఞ్చితాఙ్ఘ్రిం  భజేఽహమ్ ॥ ౩౦॥

పార్థాయ  స్వాస్త్రదానం  పశుపతిరకరోద్యః పురారాజతాద్రౌ
యుద్ధం  తేనైవ  కృత్వా వనచరతనుభాగ్భిన్నశీర్షస్తథాసీత్   ।

భీమస్వాన్తార్చనాఢ్యైస్త్రిదలసుమవరైశ్ఛన్నగాత్రో    నితాన్తం
జాతస్తం చిత్సభేశం నిఖిలతనుగతం కుఞ్చితాఙ్ఘ్రిం  భజేఽహమ్ ॥ ౩౧॥

ఆసీన్మేరుశ్శరాసో ధరణిరపి రథో జ్యాఽభవత్సర్పరాజోఽ-

ప్యాస్తాం చక్రేఽర్కసోమౌ  సరసిజనిలయస్సారథిర్యస్య శమ్భోః ।
ఆసన్నశ్వాశ్చ వేదో జలనిధిశరధేస్త్రైపురం  హన్తుమిచ్ఛోః

హేతుం తం లోకసృష్టిస్థితిలయకరణే   కుఞ్చితాఙ్ఘ్రిం  భజేఽహమ్ ॥ ౩౨॥
క్షీరాబ్ధేర్మన్దరాద్రి   ప్రమథనసమయేఽప్యుత్థితే   కాలకూటే

గచ్ఛత్సు ప్రాప్య  భీతిం నిఖిలసుర కులేష్వప్యనాదిః పురస్తాత్ ।
ఆవిర్భూయ ప్రభుర్యస్సకలసురగణాన్  ప్రాశ్య  తం కాలకూటం

సద్యోఽరక్షత్తమీశం తుహినగిరినుతం కుఞ్చితాఙ్ఘ్రిం  భజేఽహమ్ ॥ ౩౩॥
కృత్వా జమ్బూఫలాభం విషమఖిలజగద్భక్షణే జాగరూకం

స్వాస్యే ప్రక్షేపమాత్రాన్నిజజఠరవసత్ప్రాణిసౌఖ్యాయ   దేవీ ।
కణ్ఠం  సఙ్గృహ్య  హస్తాత్ప్రియముఖకమలం వీక్షమాణా కిలాసీత్

తాం దృష్ట్వాఽన్వగ్రహీద్యస్తమఖిలవరదం   కుఞ్చితాఙ్ఘ్రిం  భజేఽహమ్ ॥ ౩౪॥
మార్కణ్డేయే  పురా శ్రీరజతగిరిపతేర్లిఙ్గపూజాప్రవృత్తే    

పాశైః  కర్షత్యథార్కౌ  భయకరవదనే లిఙ్గమధ్యాన్మహేశః  ।
ఆగత్యారక్షదేతం మునిమథ శమనం మారయామాస దేవో

యస్తం నిత్యం నటేశం నిఖిలనృపనుతం కుఞ్చితాఙ్ఘ్రిం  భజేఽహమ్ ॥ ౩౫॥
సృష్ట్వా  బ్రహ్మాణమాదౌ  శ్రుతిగణమఖిలం  దత్తవాన్యో మహేశః

తస్మై  నిర్మాల్యభుక్త్వం స్వసదసి విలసత్పఞ్చపీఠాధరత్వమ్ ।
సూతత్వం స్వస్య మూర్ధస్థితమకుటవరప్రేక్షణే    హంసభావం

తం దేవం చిత్సభాయాం స్థితిజుషమమలం  కుఞ్చితాఙ్ఘ్రిం  భజేఽహమ్ ॥ ౩౬॥
యోమారః ప్రేషితోఽభూత్స్వసవిధమసురోత్సారితైస్స్వర్గిభిః    స్వం

యోగారూఢాత్సమాధేశ్చలయితుమచలే రాజతేఽనన్యదృష్టిమ్  ।
తం మారం భాలనేత్రజ్వలనహతతనుం యోఽకరోద్దక్షిణాస్యః

సేవాహేవాకలక్ష్మీపతిముఖనిబిడం కుఞ్చితాఙ్ఘ్రిం  భజేఽహమ్ ॥ ౩౭॥
విష్ణుర్బ్రహ్మా  రమేన్ద్రో  దహనపితృపతీ రాక్షసానామధీశః

పాశీ వాయుః కుబేరః త్రిదృగరుణముఖా  దేవతాశ్చన్ద్రసూర్యౌ  ।
నిత్యం యత్క్షేత్రరాజే   పశుపతి నటనం దృష్టవన్తః   స్వనామ్నా

లిఙ్గాన్  సంస్థాప్య  నత్వా సుఖవరమభజన్కుఞ్చితాఙ్ఘ్రిం  భజేఽహమ్ ॥ ౩౮॥
సీతాజానిః పురస్తాద్విధికులజనుషం రావణం సాఙ్గమేకో

హత్వా తద్దోషశాన్త్యై   నలముఖకపిభిః నిర్మితే రామసేతౌ ।
లిఙ్గం  సంస్థాప్య  యస్యానవరతయజనాత్ప్రాప్తవానిష్టసిద్ధిం 

తం శమ్భుం వేదవేద్యం ప్రణతభవహరం  కుఞ్చితాఙ్ఘ్రిం  భజేఽహమ్ ॥ ౩౯॥
మోహిన్యా శమ్భురాదావతి నిబిడ వనే దారుకాఖ్యే చరన్యః

సౌన్దర్యాద్విప్రదారాన్మునిగణమపి   తం మాయయామోహయిత్వా ।
వ్యర్థీకృత్యాభిచారం  ద్విజకులవిహితం సమ్ప్రదర్శ్యాత్మనృత్తం

విప్రాంశ్చాన్వగ్రహీద్యస్తమపి   గిరిశయం కుఞ్చితాఙ్ఘ్రిం  భజేఽహమ్ ॥ ౪౦॥
పూర్వం వాల్కల్యభిఖ్యాన్నిహతతనువరో దేవరాడ్విష్ణుమాప్త్వా

చోక్త్వా స్వోదన్తమస్మై  సహ మురరిపుణా ప్రాప్య  యత్క్షేత్రమీశమ్   ।

ఆరాధ్యాప్త్వా సువీర్యం యదనఘకృపయామారయామాస శత్రుం
తం దేవం చిత్సభేశం వరరుచివినుతం కుఞ్చితాఙ్ఘ్రిం  భజేఽహమ్ ॥ ౪౧॥

యద్దక్షేఽద్యాపి  విష్ణుర్మణిమయసదనే  దక్షిణే స్వాఙ్ఘ్రియుగ్మం
కృత్వాస్యం చోత్తరస్యాం శరముఖఫణిరాడ్భోగతల్పేశయానః ।

నిత్యం నిద్రాం  ప్రకుర్వన్నపి  హృది సతతం యత్పదం ధ్యాయతీడ్యం
దేవ్యా తం చిత్సభేశం సుతగజవదనం కుఞ్చితాఙ్ఘ్రిం  భజేఽహమ్ ॥ ౪౨॥

సమ్బన్ధస్సున్దరః   శ్రీమణిమయవచనో  జిహ్వికారాజనామా
చత్వారోఽప్యాత్మగానైర్వివిధరసభరైస్స్తోత్రరూపైర్యమీశమ్      ।

స్తుత్వా తత్తత్స్థలాన్తః  స్థితిజుషమపి  యం చైకమద్వైతమూర్తిం 
ప్రాపుర్ముక్తిం  తమాద్యం కృతవిధుమకుటం కుఞ్చితాఙ్ఘ్రిం  భజేఽహమ్ ॥ ౪౩॥

కైలాసాద్రౌ  వటద్రోర్నికటమధిగతో  దక్షిణామూర్తిరూపః
తర్జన్యఙ్గుష్ఠయోగాత్సనకముఖమహాయోగినాం    జ్ఞానదాతా  ।

మౌనేన శ్రీకుమారం  నిటిలనయనతో దగ్ధదేహఞ్చ  కృత్వా
యశ్చాప్త్వాద్రీన్ద్రకన్యాం   సుతవరమసృజత్కుఞ్చితాఙ్ఘ్రిం  భజేఽహమ్ ॥ ౪౪॥

శూరాదిధ్వంసనార్థం  సుతకరకమలే దత్తవాన్శక్తిమాదౌ
సర్వాస్త్రఞ్చోపదిశ్య  ప్రబలసురరిపూన్కాలసామీప్యభాజః  ।

కృత్వోదూహ్యేన్ద్రకన్యాం  వనచరతనుజాం గేహమాయాహి తాతే-
త్యుక్త్వా చాన్వగ్రహీద్యో  గుహమపి ముదితః కుఞ్చితాఙ్ఘ్రిం  భజేఽహమ్ ॥ ౪౫॥

కాల్యా సాకం పురా యస్సురమునిసదసి స్వాఙ్ఘ్రిముద్యమ్య  చోర్ధ్వం
నృత్తం కృత్వాఽథ కాలీం పశుపతిరజయత్తద్బహిష్కారపూర్వమ్ ।

సర్వే దేవా మునీన్ద్రాః  ప్రభురితి  చ వదన్త్యూర్ధ్వనృత్తేశమూర్తిం  
యం దేవం పూజయన్తి ప్రతిదినమనఘాః  కుఞ్చితాఙ్ఘ్రిం  భజేఽహమ్ ॥ ౪౬॥

అన్తర్వేద్యాం స్వయజ్ఞే దివిషదధిపతౌ సామగానైస్తథోచ్చైః  
ఆహూతేఽనాగతేఽస్మిన్యదమలనటనం దృష్టవన్తం   సురేన్ద్రమ్  ।

సద్యో బుధ్వాఽఽత్మభూస్తం స్వయమతితరసాఽఽనీయ యస్యాతిదేశాత్
విప్రైస్సాకం  స్వయజ్ఞం  సురనుతమకరోత్కుఞ్చితాఙ్ఘ్రిం  భజేఽహమ్ ॥ ౪౭॥

యశ్శమ్భుః కాలహన్తా జలధరమసురం స్వాఙ్ఘ్రి  చక్రేణ  హత్వా
తద్దుష్కృత్యాస్త్రశస్త్రైః    వినిహతవపుషస్సర్వలోకానరక్షత్ ।

యం స్వక్రోధస్వరూపం  జలధరమసురం నాశయన్తం వరేణ్యం

సర్వే లోకా వదన్తి ప్రమథపతినుతం  కుఞ్చితాఙ్ఘ్రిం  భజేఽహమ్ ॥ ౪౮॥
కైలాసాద్రౌ  కదాచిత్పశుపతినయనాన్యద్రిజాతాపిధాయ

క్రీడాం  చక్రేఽన్ధకారాత్సురరిపురుదభూదన్ధకాఖ్యోఽతిదుష్టః     ।
తద్ దుష్కృత్యం జగత్యాం ప్రసృమరమసహైస్సర్వలోకైః    స్తుతో యః

తం హత్వాఽరక్షదేతాంస్తమజహరినుతం కుఞ్చితాఙ్ఘ్రిం  భజేఽహమ్ ॥ ౪౯॥
హాలాస్యే మీననేత్రాపరిణయసమయే  దర్శనాయాగతాభ్యాం

సర్పేన్ద్రవ్యాఘ్రపద్భయాం   రజతసదసి యస్స్వాఙ్ఘ్రిముద్యమ్య  వామమ్ ।
నృత్తం కృత్వా మునీన్ద్రావితరమునిసురాంస్తోషపాథోధిమగ్నాన్

చక్రే తం సున్దరాఙ్గం   మధురిపువినుతం కుఞ్చితాఙ్ఘ్రిం  భజేఽహమ్ ॥ ౫౦॥
మాఘేమాసే మఖర్క్షే వరుణవిరచిత బ్రహ్మహత్యావిముక్త్యై 

ప్రీత్యా  యస్సన్నిధాయ స్వయమురుమకరైః  పూరితేఽబ్ధౌ జలేశమ్ ।
స్నానాన్ముక్తస్వపాపం నిఖిలమపి జనం కారయామాస పూర్వం

తం దేవం చిత్సభాయాం అనవరతనటం కుఞ్చితాఙ్ఘ్రిం  భజేఽహమ్ ॥ ౫౧॥
దక్షే యష్టుం  ప్రవృత్తే   పరమశివమనాదృత్య తత్కన్యకాయాం

గత్వా తత్ర స్వతాతం నతవదనముపేక్ష్యైన్ద్రమగ్నిం  విశన్త్యామ్ ।
గౌర్యాం కోపాద్య ఈశో దశశతవదనం వీరముత్పాద్య కాలీం

తాభ్యాం దక్షాదినాశం వ్యరచయదతులం కుఞ్చితాఙ్ఘ్రిం  భజేఽహమ్ ॥ ౫౨॥
పార్థో యల్లిఙ్గబుద్ధ్యా    యదుకులతిలకం పూజయామాస పూర్వం

తన్నిర్మాల్యం సమస్తం రజతగిరినిషచ్ఛఙ్కరాఙ్ఘ్రౌ  ప్రదృష్ట్వా   ।
భీమస్వాన్తార్చితం చ స్వసఖమపి గురుం పృష్టవాన్తచ్చరిత్రం 

తం దేవం చిత్సభాయాం కృతనటనవరం కుఞ్చితాఙ్ఘ్రిం  భజేఽహమ్ ॥ ౫౩॥
కృష్ణో యల్లిఙ్గపూజామనుదినమకరోద్యామునే   వామతీరే

తన్నిర్మాల్యం గృహీత్వా యజతి పరశివం చోపమన్యౌ మునీన్ద్రే  ।
జ్ఞాత్వైతద్వృత్తమారాత్తదమలకరవాగ్దృష్టిభిర్దీక్షితోఽభూత్    

తత్పూజాలిఙ్గమూలం  తమనఘనటనం కుఞ్చితాఙ్ఘ్రిం  భజేఽహమ్ ॥ ౫౪॥
ఓఙ్కారార్థం  షడాస్యే రజతగిరివరే పృచ్ఛతి బ్రహ్మదేవం

చోఙ్కారార్థోఽహమస్మీత్యనువదతి  విధౌ శిక్షయామాస తం యః ।
తద్వక్తాదర్థమేనం  స్వయమపి కుతుకాచ్ఛ్రోతుమత్యాదరేణ

స్వాఙ్కే సంస్థాప్య  సూనుం ప్రముదితమకరోత్  కుఞ్చితాఙ్ఘ్రిం  భజేఽహమ్ ॥ ౫౫॥

వైకుణ్ఠో  నిత్యమాదౌ పశుపతిమనఘైః  పుణ్డరీకైస్సహస్రే   -
ణార్చాం కుర్వన్ కదాచిన్న చరమకమలం దృష్టమాసీత్తదైవ   ।

ఉత్పాట్య స్వాక్షిపద్మం యదమలపదయోరర్పయిత్వాఽథ యస్మాత్
చక్రం  సమ్ప్రాప్య రేజే తమపి నటపతిం కుఞ్చితాఙ్ఘ్రిం  భజేఽహమ్ ॥ ౫౬॥

కైలాసోద్యానదేశం  సహ గిరిసుతయాఽఽప్త్వైకదా  చన్ద్రచూడః
సద్యస్తత్రేన్దిరాగాధరభువి   నివసన్యః కపీశార్చితోఽభూత్ ।

యస్తస్మై  సార్వభౌమత్వపదమపి దదావస్త్రశస్త్రావలిఞ్చ 
తం దేవం పారిజాతాద్యఖిలసుమధరం కుఞ్చితాఙ్ఘ్రిం  భజేఽహమ్ ॥ ౫౭॥

స్వర్గాధీశః  కదాచిత్కపివదననృపాన్నాశయిత్వా స్వశత్రూన్
దత్వాఽస్మై  త్యాగరాజం షడపి తదితరాన్ప్రేషయామాస రాజ్ఞే ।

సోఽప్యాధారాది సప్తస్థలవరసదనేష్వగ్రజైరర్చతే    స్మ
తన్మూర్తీనాం చ మూలం మునిగణవినుతం కుఞ్చితాఙ్ఘ్రిం  భజేఽహమ్ ॥ ౫౮॥

వాసిష్ఠాద్యా  మునీన్ద్రాః  ప్రతిదినమయుతం  పఞ్చవర్ణం  జపన్తో
యత్క్షేత్రే  వత్సరాన్తే హవనమపి తథా తర్పణం బ్రహ్మభుక్తిమ్  ।

కృత్వా స్వాభీష్టమాపుర్నటపతిపురతస్తత్సపర్యాం  విధాయ
ప్రేమ్ణా  తం చిత్సభేశం విధిముఖవినుతం కుఞ్చితాఙ్ఘ్రిం  భజేఽహమ్ ॥ ౫౯॥

కఞ్చిద్దేవం  సభాయాం సకలమునివరైరర్చ్యమానాఙ్ఘ్రిపద్మం 
ఇచ్ఛాదేవ్యా స్వశక్త్యా మిలితమనుపమం సచ్చిదానన్దనృత్తమ్   ।

వామే భిత్త్యర్ధవామే  స్థితయుగభుజయా  జ్ఞానశక్త్యా  చ దృష్టం
సర్వేషాం భక్తిభాజాం నిఖిలసుఖకరం కుఞ్చితాఙ్ఘ్రిం  భజేఽహమ్ ॥౬౦॥

లక్ష్మీపుష్పం తథార్కం బకగరుతమధః కృష్ణధుత్తూర   పుష్పం
గఙ్గాచన్ద్రౌ   జటాశ్చ స్వశిరసి సతతం కర్ణయోర్గాయకౌ   ద్వౌ ।

హస్తేష్వహ్యగ్నిఢక్కాః పదకమలయుగే రత్నమఞ్జీరభూషా
ధృత్వా యస్సామ్బరూపస్సదసి జయతి తం కుఞ్చితాఙ్ఘ్రిం  భజేఽహమ్ ॥౬౧॥

భూషారూపైః  ఫణీన్ద్రైర్ద్విగుణితమహసం   పుష్పహాసం పురారిం
భస్మాలిప్తాఙ్గమీశం  భవమయజలధేస్తారకం భక్తిభాజామ్  ।

ధర్మాదీంస్తాన్పుమర్థాన్దదతమనుదినం   దక్షిణాస్యం స్వభక్తైః
భాషారూపైశ్చ  గానైః  కృతనుతిమమితం కుఞ్చితాఙ్ఘ్రిం  భజేఽహమ్ ॥౬౨॥

యస్యోర్ధ్వే  దక్షపాణౌ వినిహితడమరోర్మాతృకావర్ణరూపం

త్రైచత్వారింశదర్ణం   చతురధికదశాలఙ్కృతం సూత్రజాలమ్  ।
జాతం యత్తద్గృహీత్వా  పణనసుతముఖాః శబ్దశాస్రాదిగర్భం 

తత్తచ్ఛాస్రాణ్యకుర్వన్దరహసితముఖం   కుఞ్చితాఙ్ఘ్రిం  భజేఽహమ్ ॥౬౩॥
వామే కృత్వా శిఖీన్ద్రం  డమరుమపి కరే దక్షిణేఽభీతిముద్రాం

యోఽన్యస్మిన్వామపాదం సరసిజసదృశం కుఞ్చితం డోలహస్తాత్ ।
భుక్తేర్ముక్తేశ్వ  దానే నిపుణమిదమితి ప్రాణినాం  దర్శయిత్వా

నృత్యన్తం చిత్సభాయాం శ్రుతిశిఖరనుతం  కుఞ్చితాఙ్ఘ్రిం  భజేఽహమ్ ॥౬౪॥
మూలాధారాదిషట్కేఽప్యనవరతనటం యం విరాజో హృదబ్జే

సర్పేన్ద్రవ్యాఘ్రపాదప్రముఖమునినుతం    షట్సు కాలేషు వేదైః  ।
ఆరాధ్యాభీష్టసిద్ధిం   ద్విజకులతిలకాః ప్రాప్నువన్తి  ప్రభుం  తం

చిచ్ఛక్త్యా యుక్తమాద్యం కనకగిరికరం కుఞ్చితాఙ్ఘ్రిం  భజేఽహమ్ ॥౬౫॥
వేదాన్తోక్తాత్మరూపం విధిహరితనుజం విశ్వనాథం సదస్స్థం

స్వధ్యానాన్నాశయన్తం సకలభువనగం మోహమప్యన్ధకారమ్  ।
చన్ద్రోత్తంసం   స్మితాస్యం సితభసితలసత్భాలదేశం త్రినేత్రం 

విశ్వైర్దేవైర్నతాఙ్ఘ్రిం     వివిధతనుగతం కుఞ్చితాఙ్ఘ్రిం  భజేఽహమ్ ॥౬౬॥
చక్షూంష్యర్కాగ్నిచన్ద్రాశ్చరణమహిభువి  వ్యోమ్ని కేశాశ్చ యస్యా-
ప్యష్టావాశాశ్చ  వస్త్రం  నిఖిలభువన సంలగ్నహస్తోఽద్వితీయః ।

కుక్షిర్వారాశిజాలం నటనశుభతలం రుద్రభూమిశ్చ  నిత్యం
తం దేవం చిత్సభేశం శ్రుతిగణవినుతం  కుఞ్చితాఙ్ఘ్రిం  భజేఽహమ్ ॥౬౭॥

దీర్ఘాయుః  పుత్రపౌత్రాన్ధనగృహవసుధావస్త్రభూషాగజాశ్వాన్   
విద్యారోగ్యేశభక్తీర్జలజసమముఖీస్సున్దరీః   భృత్యవర్గాన్  ।

ముక్తిం యన్నృత్తమూర్తేశ్చరణసరసిజం పూజయన్తో లభన్తే
తం దేవం చిత్సభేశం సకరుణహృదయం కుఞ్చితాఙ్ఘ్రిం  భజేఽహమ్ ॥౬౮॥

నిత్యార్చాస్వన్వహం యః ప్రదిశతి  నితరాం భుక్తయే కాఞ్చనాదీన్
విప్రాణాం  సప్తపాకాన్హవిరపి  సకలం సౌమికాస్సప్తసంస్థాః  ।

కృత్వా నృత్తేశపూజాం శ్రుతివిహితపథా  కుర్వతాం శ్రీసభేశః
తం దేవం నృత్తమూర్తిం మణిమయపదకం కుఞ్చితాఙ్ఘ్రిం  భజేఽహమ్ ॥౬౯॥

భూతే సంస్థాప్య  చైకం  చరణసరసిజం దక్షిణం వామపాదం
శిఞ్జన్మఞ్జీరశోభం   విధిముఖదివిషత్పూజితం భక్తిభాజామ్ ।

ధర్మాదీష్టాన్ప్రదాతుం  ధనలిపిసహితం కిఞ్చిదుద్ధృత్య  తిర్యక్
చాకుఞ్చ్యానన్దనృత్తం   కలయతి వరదం కుఞ్చితాఙ్ఘ్రిం  భజేఽహమ్ ॥ ౭౦॥

యామ్యే శ్రీన్  పురాఖ్యా జనిభృదఘహరా నిమ్నగా భాతి యస్యో-
దీచ్యాం శ్వేతాభిధానా వరుణదిశి మహావీరభద్రాఖ్యవాపీ  ।

ప్రాచ్యామబ్ధిస్సమీపే   తదుదరవిలసత్తిల్వకాన్తారనామ్ని
క్షేత్రే యశ్చిత్సభాయాం నటతి సకలగం కుఞ్చితాఙ్ఘ్రిం  భజేఽహమ్ ॥ ౭౧॥

పఞ్చప్రాకారయుక్తే  ప్రవిలసతి  పురే పఙ్క్తితీర్థప్రవీతే  
సర్వాశావ్యాప్తకీర్తిద్విజవరనిబిడే  వ్యోమనామ్న్యాత్మరూపే ।

మధ్యే శ్రీచిత్సభాయాం  కలయతి నటనం సర్వదా సామ్బికో యః
తం దేవం వేదమూర్ధస్థితిజుషమనఘం   కుఞ్చితాఙ్ఘ్రిం  భజేఽహమ్ ॥ ౭౨॥

భాసన్తే నైవ  యస్మిన్ రవిశశిహుతభుక్తారకాశ్చాపి విద్యుత్
యస్మాద్భీత్యేన్ద్రవాయూ  మిహిరకిరణజో దూరతోయాన్తి నిత్యమ్ ।

యద్రూపం  యోగివర్యా హృదయసరసిజే చిన్తయన్త్యన్వహం తం
శ్రీమన్తం  చిత్రరూపం  వసుకరకమలం కుఞ్చితాఙ్ఘ్రిం  భజేఽహమ్ ॥ ౭౩॥

షట్కాలార్చాసు నిత్యం స్ఫటికమణిమయే లిఙ్గనృత్తేశమూర్తీ 
శుద్ధైస్తీర్థైః    కదాచిత్స్వమపి నటపతిం చాభిషేక్తుం సమన్త్రమ్  ।

మూర్ధాలఙ్కారభూతా  ప్రవహతి  పరమానన్దకూపే  యదుక్త్యా
గఙ్గా తం చిత్సభేశం సురవరవినుతం కుఞ్చితాఙ్ఘ్రిం  భజేఽహమ్ ॥ ౭౪॥

స్తమ్భాకారైః  పురాణైర్ధృతకనకసభా   భాతి యస్యాగ్రభాగే
యస్యాం ధర్మస్వరూపో వృషభపతిరుదగ్వక్త్రపద్మో  విభాతి ।

యస్యామీశస్య దేవ్యాః స్ఫటికవటుకయో రత్నమూర్తేః మునీన్ద్రాః
కుర్వన్త్యద్భిః ప్రపూజాం  తమపి నటవరం కుఞ్చితాఙ్ఘ్రిం  భజేఽహమ్ ॥ ౭౫॥

యద్గేహం  పఞ్చసాలైర్దిశి   దిశి విలసద్గోపురైర్వేదసఙ్ఖ్యైః  
అన్నాది బ్రహ్మకోశత్వముపగతసభాపఞ్చకైర్భాతి   తీర్థైః  ।

శ్రీమూలస్థానదేవీహరిగజవదనస్కన్దగేహైశ్చ     నిత్యం
తత్రత్యానన్దకోశే   విరచితనటనం కుఞ్చితాఙ్ఘ్రిం  భజేఽహమ్ ॥ ౭౬॥

గఙ్గాతీరస్య  పశ్చాద్విలసతి సదనే సచ్చిదానన్దరూపా
దేవీయా సర్వవిద్యాలయముఖకమలా భాసతే వేదహస్తా ।

యా యస్య జ్ఞానశక్తిశ్శివపదసహితా   కామసున్దర్యభిఖ్యా
తద్దేవ్యా  దృష్టనృత్తం   శ్రుతినిహితపదం  కుఞ్చితాఙ్ఘ్రిం  భజేఽహమ్ ॥ ౭౭॥

బ్రహ్మైవాఖణ్డమేతన్నటనపతితనుం    ప్రాప్య  వక్త్రాత్  ద్విజేన్ద్రాన్
బాహుభ్యః క్షత్రవర్గాన్   సకలపశుతతేః పాలనాయోరుయుగ్మాత్ ।

వైశ్యాన్పద్భ్యాం  చ శూద్రానవికలమసృజల్లీలయా   దేవరాడ్యః
తం దేవం చిత్సభేశం శ్రుతివినుతకథం  కుఞ్చితాఙ్ఘ్రిం  భజేఽహమ్ ॥ ౭౮॥

స్వస్యాం శ్రీచిత్సభాయాం  నటనమతిముదా కర్తుముద్యుక్తవాన్యో
దేవేన్ద్రే  వేణుహస్తే మురజకరయుగే శ్రీపతౌ  తాలహస్తే ।

బ్రహ్మణ్యానన్దభాజో   జిమినసుతఫణివ్యాఘ్రపాదాస్తదానీం
జాతాస్తం బ్రహ్మరూపం  సగుణమతిగుణం కుఞ్చితాఙ్ఘ్రిం  భజేఽహమ్ ॥ ౭౯॥

విష్ణోర్మఞ్చః  కదాచిచ్ఛరవదనయుతశ్రీపతఞ్జల్యభిఖ్యః 
చాత్రేః  పుత్రత్వమాప్త్వా  శివపణనజయోస్సూత్రభఙ్గీం   సమీక్ష్య ।

శమ్భోర్యస్య ప్రసాదాదరచయదతులం  శ్రీమహాభాష్యసంజ్ఞం 
గ్రన్థం   యత్క్షేత్రరాజే   తమలికనయనం కుఞ్చితాఙ్ఘ్రిం  భజేఽహమ్ ॥౮౦॥

పఞ్చాశద్వర్ణయుక్తైర్మనుభిరభిమతం   కాఙ్క్షిణాం  దేహభాజాం
స్వక్షేత్రాభిఖ్యమన్త్రైరపి   వితతమహాపఞ్చ పఞ్చప్రయోగైః   ।

యుక్తైర్గాయత్రిసఙ్ఖ్యైర్ధ్వనిమనుభిరథాభీష్టసిద్ధిప్రదో         యః
తం తత్త్వాతీతమాద్యం కనకకవచినం కుఞ్చితాఙ్ఘ్రిం  భజేఽహమ్ ॥౮౧॥

యస్య స్వాన్తామ్బుజాతాదుడుపతిరుదభూచ్చక్షుషశ్చణ్డరశ్మిః
వక్త్రామ్భోజాచ్చ  వహ్నిర్దివిషదధిపతిః  ప్రాణతో  గన్ధవాహః  ।

యన్నాభేరన్తరిక్షం చరణసరసిజాత్కుమ్భినీ ద్యౌశ్చ శీర్ష్ణః
కాష్ఠాశ్చ  శ్రోత్రయుగ్మాత్తమపి   పరశివం కుఞ్చితాఙ్ఘ్రిం  భజేఽహమ్ ॥౮౨॥

విద్యాం వామేక్షణేన్దోః  శ్రియమపి  కలయన్ దక్షనేత్రాబ్జబన్ధోః  
ఫాలేక్షాచ్చిత్రభానోః  సకలజనిమతాం పాపతూలం చ దగ్ధ్వా  ।

స్వస్యాఙ్ఘ్ర్యాలోకమాత్రాదుపనిషదుదితబ్రహ్మబోధం    ప్రయచ్ఛన్
యస్సర్వాన్ రక్షతీశస్తముడుపతిధరం కుఞ్చితాఙ్ఘ్రిం  భజేఽహమ్ ॥౮౩॥

కైలాసే  భోగపుర్యాం సకలజనిమతాం హేతురాస్తే శివో యః
సర్వక్షేత్రేషు  గూఢో విలసతి సతతం స్వాంశసాదాఖ్యరూపః ।

సోఽప్యేవాంశీ ధరణ్యా హృదయసరసిజే చిత్సభాన్తస్థభిత్తౌ
కుర్వన్నృత్తం ముదాఽణ్డానవతి  తమనఘం కుఞ్చితాఙ్ఘ్రిం  భజేఽహమ్ ॥౮౪॥

యద్భాసా భాతి నిత్యం సకలమపి జగత్తత్పరం జ్యోతిరేవ
వైరాజే  హృత్సరోజే కనకసదసి వై సామ్బనృత్తేశమూర్తిః ।

భూత్వా నృత్తం కరోతి ప్రభురపి  జగతాం రక్షణే జాగరూకః
తం దేవం చిత్సభేశం విధృతసుమసృణిం కుఞ్చితాఙ్ఘ్రిం  భజేఽహమ్ ॥౮౫॥

ఆత్మైవ  శ్రీనటేశో  ధరణిరవిజలాన్యగ్నివాయూ విహాయ-

శ్చన్ద్రో  యజ్వా చ భూత్వాఽవతి జగదఖిలం పఞ్చవింశేశభిన్నః ।
తత్త్వాతీతో మహేశోఽప్యురురణురఖిలాభ్యన్తరే రాజతే యః

తం సోమం సోమమిత్రం  సుముఖగుహసుతం కుఞ్చితాఙ్ఘ్రిం  భజేఽహమ్ ॥౮౬॥
యద్బ్రహ్మోచ్ఛ్వాసరూపా శ్రుతిరపి  సకలా తత్సమానా స్మృతిశ్చ

కల్పా గాథాః పురాణం వివిధమనువరాస్సేతిహాసాశ్చ విద్యాః ।
సర్వత్రాద్యాపి  భాన్తి స్వయమపి కృపయాయత్సభాయాం నటేశో

భూత్వా లోకాన్సమస్తానవతి తమసమం కుఞ్చితాఙ్ఘ్రిం  భజేఽహమ్ ॥౮౭॥
వేదాన్తే వాక్యరూపా ఉపనిషద ఇమా బ్రహ్మసామీప్యభాజః

తాసాం ముఖ్యా దశస్యుర్యతివిరచితమహాభాష్యయుక్తా మహత్యః ।
స్తమ్భాకారాః స్తువన్తి  స్వవిదితనటనం సర్వదా బ్రహ్మరూపం

తం దేవం చిత్సభేశం పరమతిమహసం కుఞ్చితాఙ్ఘ్రిం  భజేఽహమ్ ॥౮౮॥
శాబ్దే శాస్త్రే ఫణీన్ద్రైః  ప్రమితి  ఫణితిషు శ్రీకణాదాక్షపాదైః 

వేదాన్తే వ్యాసరూపైర్జిమినసుతకృతౌ   భట్టకౌమారతుల్యైః   ।
కల్పే బోధాయనైస్తైశ్శ్రుతిషు   విధిసమైః  పూజ్యతేయోమునీన్ద్రైః

త్రైసాహస్రైస్సభాయాం   తమపి గురువరం కుఞ్చితాఙ్ఘ్రిం  భజేఽహమ్ ॥౮౯॥
కఞ్జాక్ష్యా  స్వస్య శక్త్యా సహకృతనటనం కస్య శీర్షచ్ఛిదం  తం

కాలం కామం పురాణి స్వపదసరసిజాత్భాలనేత్రాస్మితాశ్చ  ।
హత్వా బ్రహ్మర్షిసూనుం   సకలదివిషదశ్చాపి రక్షన్తమీశం

దేవేడ్యం చిత్సభేశం దశశతవదనం కుఞ్చితాఙ్ఘ్రిం  భజేఽహమ్ ॥౯౦॥
యల్లిఙ్గే  బ్రహ్మవిష్ణుప్రముఖసురవరా    భస్మరుద్రాక్షభాజః

సస్త్రీకాస్సామ్బమూర్తిం  సకలతనుభృతాం సర్వదం సర్వరూపమ్ ।
అభ్యర్చ్యాప్త్వేష్టసిద్ధిం   దివి భువి సకలైస్సేవ్యమానా  బభూవుః

తం దేవం చిత్సభేశం విధిహుతహవిషం కుఞ్చితాఙ్ఘ్రిం  భజేఽహమ్ ॥౯౧॥
శ్రద్ధావన్తః    శ్రుతిజ్ఞాః   పరశివకృపయాఽధీతశాస్త్రాదివిద్యాః

వ్యర్థాం  వాచం త్యజన్తః ప్రతిదినమసకృత్పూజయన్తః  ప్రభుం  యమ్ ।
కుర్వన్తః శ్రౌతకర్మాణ్యనితరసులభాన్యాత్మబోధం  లభన్తే

విప్రేన్ద్రాః   స్వాంశభూతాః పరశుమృగధరం కుఞ్చితాఙ్ఘ్రిం  భజేఽహమ్ ॥౯౨॥
ఫాలే భస్మత్రిపుణ్ట్రం   ఫణినమపి గలే పాదపీఠే చ భూతం

బాహ్వోర్వహ్నిఞ్చ ఢక్కాం వదనసరసిజే సూర్యచన్ద్రౌ  శిఖీన్ద్రమ్  ।
ఓఙ్కారాఖ్యప్రభాయాం  సురభువనగణం పార్శ్వయోర్వాద్యకారౌ

యః కృత్వాఽఽనన్దనృత్తం   స్వసదసి కురుతే కుఞ్చితాఙ్ఘ్రిం  భజేఽహమ్ ॥౯౩॥
సర్వేషాం ప్రాణినాం  యస్స్వపదసరసిజం పూజితుం పాణియుగ్మం

స్వం ద్రష్టుం   లోచనే ద్వే స్వచరితమఖిలం వక్తుమీశస్సువాచమ్ ।
స్వస్య ప్రాదక్షిణార్థం   చరణయుగమపి ధ్యానయోగాయ చిత్తం

దత్వా రక్షత్యజస్రం  తముదకమకుటం కుఞ్చితాఙ్ఘ్రిం  భజేఽహమ్ ॥౯౪॥
నాహం కర్తా చ భోక్తా, న చ మమ సుకరం దుష్కరం కర్మ కిఞ్చిత్

ధర్మాధర్మౌ చ,దుఃఖం సుఖమపి, కరణం నైవ  మత్తః పరోఽన్యః ।
సోఽహం బ్రహ్మాస్మి  నిత్యో, నహి జనిమరణే, నిర్వృతోఽహం సదేతి

స్వాన్తే పశ్యన్తి  బోధాద్యమపి యతివరాః కుఞ్చితాఙ్ఘ్రిం  భజేఽహమ్ ॥౯౫॥
గఙ్గాపాథో  వహన్తం గజవదననుతం గన్ధవాహస్వరూపం

గాయత్రీవల్లభాఖ్యం   నగపతితనుజాస్వీకృతార్ధాఙ్గమీశమ్   ।
గోవిన్దాన్వేషితాఙ్ఘ్రిం   గురువరవపుషం గోపతేః పృష్ఠవాసం

గౌరీనాథం గుణీడ్యం గిరివరవసతిం కుఞ్చితాఙ్ఘ్రిం  భజేఽహమ్ ॥౯౬॥
పద్మాకారాసనస్థం  పరమసురరిపుం పఞ్చవక్త్రారవిన్దం 

పాణ్డోః  పుత్రార్చితాఙ్ఘ్రిం   పవిధరవినుతం పార్వతీప్రేమపాత్రమ్   ।
పశ్వీశం పీతరూపం పరశుముఖధరం పఞ్చవక్త్రారిమాద్యం

నృత్యన్తం  చిత్సభాయాం నిటిలవరదృశం కుఞ్చితాఙ్ఘ్రిం  భజేఽహమ్ ॥౯౭॥
భీమస్వాన్తార్చితాఙ్ఘ్రిం  భుజగవరధరం భోగమోక్షైకహేతుం

భక్తానాం రక్షితారం భవభయజలధేస్తారకం భాసమానమ్ ।
భూషాభిర్భర్గమీశం  భిషజముపనిషద్వేదినం భూతనాథం

బ్రహ్మానన్దస్వరూపం   భవమఖిలతనుం కుఞ్చితాఙ్ఘ్రిం  భజేఽహమ్ ॥౯౮॥

శాటీపాలాఖిలాశాపతిముఖవినుతం శఙ్ఖపాణ్యర్చితాఙ్ఘ్రిం 
శమ్భుం శర్వం శివేశం శశధరమకుటం శాక్కరేన్ద్రే  వసన్తమ్ ।

శోణాద్రీశం  శుభాఙ్గం  శుకకరశివయాఽఽలిఙ్గితం  శ్రౌతగమ్యం
నృత్యన్తం  స్వర్ణసంసద్యఖిలనతపదం  కుఞ్చితాఙ్ఘ్రిం  భజేఽహమ్ ॥౯౯॥

కాఞ్చ్యాం పృథ్వీశలిఙ్గం  జనిమ జలమయం జమ్బుకేశేఽస్తి నిత్యం
శోణాద్రౌ వహ్నిలిఙ్గం  వనచరపతినా పూజితం కాలహస్తౌ ।

వాయ్వీశం తిల్వవన్యాం త్రిశిఖరమకుటే  సంస్థమాకాశలిఙ్గం 
యల్లిఙ్గం   సర్వమేతత్తమపి నటపతిం కుఞ్చితాఙ్ఘ్రిం  భజేఽహమ్ ॥ ౧౦౦॥

యస్మాత్సర్వం చరం చాచరమపి సముత్పన్నమాదౌ జగత్తత్
యేనేదం రక్షితఞ్చ ప్రవిలయసమయే  లీయతే యత్ర సర్వమ్ ।

తం దేవం చిత్సభాయాం అనవరతనటం బ్రహ్మవిష్ణ్వాదిపార్శ్వం 
తేజోరూపం త్రికూటస్థితిజుషమమలం   కుఞ్చితాఙ్ఘ్రిం  భజేఽహమ్ ॥ ౧౦౧॥

సృష్ట్యై  బ్రహ్మాణమాదౌ  హరిమథ జగతాం రక్షణాయాత్మరూపః
సంహృత్యై  రుద్రమూర్తిం  త్వథ నిఖిలతిరోధానహేతోర్మహేశమ్ ।

తల్లోకానుగ్రహార్థం    హిమగిరితనయాసక్తసాదాఖ్యమూర్తిం
యస్సృష్ట్వాఽఽనన్దనృత్తం    సదసి వితనుతే కుఞ్చితాఙ్ఘ్రిం  భజేఽహమ్ ॥ ౧౦౨॥

త్ర్యక్షం  త్రైలోక్యవాసం  త్రిపురవిజయినం  త్రైగుణాతీతరూపం
త్రేతాగ్నిష్వగ్నిమూర్తిం  త్రిశిఖరిశిఖరే  రాజమానం త్రిశక్తిమ్   ।

త్రైసాహస్రద్విజార్చ్యం   త్రిసృభిరపి  సదామూర్తిభిర్దృష్టనృత్తం  
త్రైవిద్యం  చిత్సభేశం నిగమమయతనుం కుఞ్చితాఙ్ఘ్రిం  భజేఽహమ్ ॥ ౧౦౩॥

ధర్మం దత్వా జనానాం డమరుకనినదైరర్థమప్యగ్నినా   యః
కామం దత్వాఽభయేన స్వపదసరసిజాన్మోక్షరూపం పుమర్థమ్  ।

దత్వా లోకాన్ సమస్తానవతి నటపతిః నాయకశ్చిత్సభాయాః
తం దేవం నృత్తమూర్తిం విసదృశచరితం కుఞ్చితాఙ్ఘ్రిం  భజేఽహమ్ ॥ ౧౦౪॥

అన్ధఃకోశే  విధాతా గరుడవరరథః ప్రాణకోశే  చ రుద్రః
చేతఃకోశే మహేశస్తదను చ వరవిజ్ఞానకోశే  సదాఖ్యః ।

ఆనన్దాభిఖ్య  కోశే లసతి చ సతతం యస్య శమ్భోర్నిదేశాత్
తం దేవం రాజరాజేశ్వరవరసుహృదం కుఞ్చితాఙ్ఘ్రిం  భజేఽహమ్ ॥ ౧౦౫॥

ధృత్వా యః సర్వదేశః పదజలజముఖే శ్రేష్ఠముక్తాలిమఙ్గే 

సౌవర్ణం  కఞ్చుకఞ్చ ప్రథితమణిచితం  భూషణం దివ్యవస్త్రమ్  ।
నృత్తం కృత్వాఽఽగతానాం సకలతనుభృతాం ధర్మముఖ్యాన్పుమర్థాన్

దత్వా రక్షత్యనాదిర్మునికృతయజనః కుఞ్చితాఙ్ఘ్రిం  భజేఽహమ్ ॥ ౧౦౬॥
శిష్యాణాం వేదబాహ్యస్థితిమధిజుషతాం  బోధనార్థం  పఠన్తః

చర్యాయోగాఙ్ఘ్రిభేదప్రకటితవిభవాన్   కామికాద్యాగమాంస్తాన్ ।
భూదేవా వాజపేయక్రతుగతనృపతిప్రోద్ధృతోద్దామశుక్ల   

ఛత్రా యం పూజయన్తి శ్రుతిపథవిధినా  కుఞ్చితాఙ్ఘ్రిం  భజేఽహమ్ ॥ ౧౦౭॥
వేదాన్తోద్గీతరూపం  జ్వలనడమరుకౌ ధారయన్తం కరాభ్యాం

అన్యాభ్యాం డోలముద్రామభయమపి  సదాఽపస్మృతౌ దక్షపాదమ్ ।
విన్యస్యాకుఞ్చితేన ప్రణమదఖిలదం  వామపాదేన నిత్యం

దేవ్యా సాకం సభాయాం రచయతి నటనం కుఞ్చితాఙ్ఘ్రిం  భజేఽహమ్ ॥ ౧౦౮॥
ఆమన్వశ్రం  సుదీప్తాం నిజతనుమభితస్సత్యరూపప్రభాన్తః

వామేయుక్తం స్వశక్త్యా వసుదలకమలస్వార్ణకిఞ్జల్కశోభమ్   ।
వ్యాప్తం సాహస్రకోష్ఠస్థితశివమనుభిర్మోహనాద్యైర్యదీయం   

చక్రం  సమ్పూజయన్తి ప్రతిదినమనఘాః  కుఞ్చితాఙ్ఘ్రిం  భజేఽహమ్ ॥ ౧౦౯॥
త్రైచత్వారింశదశ్రే  వసునృపకమలే వృత్తభూచక్రమధ్యే

బిన్దౌ సన్తానకల్పద్రుమనికరయుతే  రత్నసౌధే మనోజ్ఞే ।
బ్రహ్మాద్యాకారపాదే  శివమయఫలకే స్వర్ణమఞ్చే  నిషణ్ణో

దేవ్యా యః పూజ్యతే తం హరిముఖవిబుధైః  కుఞ్చితాఙ్ఘ్రిం  భజేఽహమ్ ॥ ౧౧౦॥
యల్లీలారబ్ధనృత్త    ప్రసృతవరజటాజూటసమ్మర్దవేగ  -
ప్రోద్యత్స్వర్గాపగామ్భోజనితకణగణా   యత్ర యత్ర ప్రపేతుః  ।

తేఽప్యాసంస్తత్ర తత్ర స్వజనిమముఖరామూర్తయః క్షేత్రరాజే
తం దేవం నన్దిముఖ్యప్రమథగణవృతం   కుఞ్చితాఙ్ఘ్రిం  భజేఽహమ్ ॥ ౧౧౧॥

శ్రీవిద్యాషోడశార్ణైర్మిలితమపి   తథా పఞ్చవర్ణైః  కుమారీ-
బీజైర్యన్మన్త్రరాజం   ముహురజకమలానాథరుద్రేశశర్వాః  ।

జప్త్వా సంసృష్టిరక్షాలయసకలతిరోధానకానుగ్రహాద్యాః 
సిద్ధీరాపుస్తమీశం  శుభకరనయనం కుఞ్చితాఙ్ఘ్రిం  భజేఽహమ్ ॥ ౧౧౨॥

యస్యాహుర్నృత్తమూర్తేః శ్రుతిహృదయవిదశ్శక్తిమేకామపీడ్యాం 
కాలీం కోపే చ దుర్గాం  యుధి జగదవనే విష్ణురూపాం  భవానీమ్ ।

భోగే జ్ఞానక్రియేచ్ఛామయవివిధతనుం   సర్వసంహారకాలే
స్వాన్తర్లీనాం  ప్రసన్నాం  తమిభముఖసుతం కుఞ్చితాఙ్ఘ్రిం  భజేఽహమ్ ॥ ౧౧౩॥

శ్రీహీరాల్లబ్ధచిన్తామణి    మనుమనుసన్ధాయ  నిర్జీవదేహే
మాతుర్మామల్లదేవ్యా  నిశి విగతభయో హర్షనామోపవిశ్య  ।

విప్రః  శ్రీరుద్రభూమౌ  యదధికకృపయామాతరం సర్వవిద్యాం
సిద్ధీరన్యాశ్చ  లేభే కరధృతడమరుం కుఞ్చితాఙ్ఘ్రిం  భజేఽహమ్ ॥ ౧౧౪॥

గఙ్గామాహర్తుకామే  కపిలమునితపోవహ్నిసన్దగ్ధదేహాన్ 
స్వర్గం  నేతుం పితౄన్స్వాన్యజతి రఘుపతౌ యః పురస్తాదుదేత్య ।

గర్వాద్వ్యోమ్నః పతన్తీం స్వశిరసి కణికాసన్నిభాం తాం నిరుధ్య
స్తుత్యా రాజ్ఞః  పృథివ్యాం వ్యసృజదనుపమం కుఞ్చితాఙ్ఘ్రిం  భజేఽహమ్ ॥ ౧౧౫॥

వంశ్యః కాకుత్స్థరాజ్ఞో  దశరథనృపతిఃయస్య పుత్రప్రదేష్టిం  
క్షేత్రే కృత్వా వసిష్ఠప్రముఖవచనతః   సశ్రియం  పఞ్చవర్ణమ్  ।

జప్త్వా వర్షం  వసిత్వా సదసి నటపతేః దర్శనాద్రామపూర్వాన్
విష్ణోరంశాన్సుపుత్రానభజదఘహరం   కుఞ్చితాఙ్ఘ్రిం  భజేఽహమ్ ॥ ౧౧౬॥

కుమ్భోద్భూతోపదేశాద్వనభువి విరజాహోమసమ్భూతభూత్యాం
ఆసీనం సోఢసీతావిరహమపి సదా వేదసారం సహస్రమ్  ।

నామ్నామావర్తయన్తం దశరథతనయం వీతశోకం వ్యతానీత్
గీతావాక్యైర్య  ఈశః స్వశరమపి దదౌ కుఞ్చితాఙ్ఘ్రిం  భజేఽహమ్ ॥ ౧౧౭॥

గన్ధర్వశ్చిత్రసేనః   సురపతివచనాత్తిల్వకాన్తారమధ్యే
నృత్యన్తం  చిత్సభాయాం గిరివరతనయాపాఙ్గదుగ్ధాబ్ధిచన్ద్రమ్     ।

శమ్భుం నత్వా ముహుర్యత్కరడమరురవాధీతసఙ్గీతవిద్యా -
సిద్ధాన్తోఽభూత్తమీశం  సురగణవినుతం కుఞ్చితాఙ్ఘ్రిం  భజేఽహమ్ ॥ ౧౧౮॥

యన్నృత్తం ద్రష్టుకామా   రవిశశిముఖరాః స్వాభిధానైర్గ్రహేశాః 
లిఙ్గాన్సంస్థాప్య   గఙ్గాతటవరనికటే  పూజయిత్వా సభాయామ్ ।

తేజోరూపం చ లాస్యం బహిరివ హృదయే సన్తతం చిన్తయన్తః
వాసం చక్రుస్తమీశం   నిఖిలతనుమయం కుఞ్చితాఙ్ఘ్రిం  భజేఽహమ్ ॥ ౧౧౯॥

శ్రీవిద్యాం  సఞ్జపన్తో  బహుదినమసకృద్యే హయగ్రీవకుమ్భో -
ద్భూతప్రష్ఠా  మునీన్ద్రాః  పరశివమహిషీం పాశకోదణ్డ హస్తామ్ ।
సాక్షాత్కృత్యాథ తద్వాగమృతజనిమయాద్దేవమన్త్రప్రభావాత్  

నృత్తం  దృష్ట్వాఽఽత్మబోధం  సుఖకరమభజన్ కుఞ్చితాఙ్ఘ్రిం  భజేఽహమ్ ॥
గీత్యాం సన్దిహ్యమానః  కలహరసికహృన్నారదాఖ్యస్సురర్షిః

ధాతుర్వాక్యేన గత్వా యదమలనిలయం మన్త్రయోగాన్మహేశమ్  ।
ప్రత్యక్షీకృత్య  ఢక్కోద్భవసరిగమపాధానివర్ణాద్విషట్కాన్

బుధ్వా గాయన్సవీణః సదసి వసతి తం కుఞ్చితాఙ్ఘ్రిం  భజేఽహమ్ ॥ ౧౨౧॥
పాఠీనాకారభాజం ఫణిభువనసమానీతవేదాసురఘ్నం

పుచ్ఛాఘాతప్రశాన్తామ్బునిధిశిఖిశిఖం  పర్వతేన్ద్రానుకల్పమ్  ।
విష్ణుం  దృష్ట్వాఽతిభీత్యా  విబుధపరిబృఢైఃస్తూయమానః  కపాలీ

యస్తం నిఘ్నన్జహార  ద్వినయనమపి తం కుఞ్చితాఙ్ఘ్రిం  భజేఽహమ్ ॥ ౧౨౨॥
భీమం పీతామ్బురాశిం కమఠవరతనుం కాలకూటోపమాగ్ని-
జ్వాలాసన్దిగ్ధవక్త్రం    జగదపి నిఖిలం క్షోభయన్తం స్వకృత్యైః  ।

బ్రహ్మాద్యైరప్యజయ్యం   హరిమధివసుధం కర్షయన్యస్తదీయాన్
అఙ్గాన్  కణ్ఠే దధౌ తం నిఖిలసురనుతం కుఞ్చితాఙ్ఘ్రిం  భజేఽహమ్ ॥ ౧౨౩॥

పోత్రీరూపం  మహాన్తం జలధిగతధరాం దంష్ట్రయోద్ధృత్య   వేగాత్
యుద్ధే హత్వా హిరణ్యం సురరిపుమఖిలానిష్టకృత్యైశ్చరన్తమ్   ।

వైకుణ్ఠం   భైరవో  యశ్శితశిఖవిగలద్వహ్నికీలాసశూల-
ప్రోతం  కృత్వా తదీయం రదమురసి దధౌ కుఞ్చితాఙ్ఘ్రిం  భజేఽహమ్ ॥ ౧౨౪॥

భీత్యా సన్త్రాసమానే  నరహరివపుషో దేవతానాం సమూహే
ధాత్రా సంస్తూయమానః శరభవరతనుః సాలువః పక్షిరాజః ।

వేగాత్తం ఛేదయిత్వా స్వపదనఖముఖైస్తత్త్వచాఽలఙ్కృతోఽభూత్  
దంష్ట్రాసన్దీప్తలోకస్తమఖిలవరదం    కుఞ్చితాఙ్ఘ్రిం  భజేఽహమ్ ॥ ౧౨౫॥

యుద్ధే భగ్నోరుకాయం నరహరివపుషం గణ్డభేరుణ్డరూపీ  -
భూత్వా గర్జన్తమగ్రే   శరభఖగపతిర్యః స్వఫాలాక్షికుణ్డాత్  ।

ఉగ్రప్రత్యఙ్గిరాఖ్యాం    శతశతవదనాం కాలికామాశు సృష్ట్వా
తస్యా జిహ్వాగ్రవహ్నిం  సుచరువదనయత్కుఞ్చితాఙ్ఘ్రిం  భజేఽహమ్ ॥ ౧౨౬॥

యాఞ్చాఖవీఙ్కృతాఙ్గం  బలిమఖసదసి స్వాం తనూం వర్ధయిత్వా
ద్యావాభూమీ సురారేర్మకుటమపి పదా మానయిత్వా త్రిలోకీమ్  ।

హుఙ్కారాద్భీషయన్తం సురగణవినుతో వామనంయో వినిఘ్నన్
కఙ్కాలం తస్య దేహత్వచమపి హృతవాన్కుఞ్చితాఙ్ఘ్రిం  భజేఽహమ్ ॥ ౧౨౭॥

శ్రీచక్రస్యన్దనస్థాం     గజతురగసమారూఢశక్త్యగ్రభాగాం
నిత్యావారాహిమన్త్రిణ్యనుచరసహితాం  దృష్టబాలాస్రవిద్యామ్   ।

సర్వాస్త్రాశ్లిష్టహస్తాం    రణభువి విలసద్యుద్ధవేషాం  భవానీం
దృష్ట్వా  తుష్టోఽభవత్తం  ధనపతిసుహృదం కుఞ్చితాఙ్ఘ్రిం  భజేఽహమ్ ॥ ౧౨౮॥

విష్ణోరంశావతారాన్దశ   కరనఖరైః  యుద్ధరఙ్గే  సృజన్తీ
కామేశాలోకనోద్యద్గజవదనకరధ్వస్తవిఘ్నేశయన్త్రా  ।

యస్యాస్త్రేణాశు  భణ్డం  ససుతగణపురం నాశయామాస దైత్యం
దేవీ శ్రీచక్రసంస్థా   తమపి శివకరం కుఞ్చితాఙ్ఘ్రిం  భజేఽహమ్ ॥ ౧౨౯॥

ద్వాత్రింశద్రాగబోధచ్యుతమకుటశశిస్వచ్ఛపీయూషధారా  -

సఙ్గావాప్తస్వజీవామ్బుజభవవదనోద్దామగీతాభిరామమ్   ।
స్తబ్ధీభూతర్షినారీగణమధివిపినం   సర్వశ‍ృఙ్గారరూపం
యం దృష్ట్వా  విష్ణుమాయా పతిమతిమతనోత్ కుఞ్చితాఙ్ఘ్రిం  భజేఽహమ్ ॥౧౩౦॥

మాతృద్రోహాఘశాన్తిం  స్వపితృనిధనకృత్క్షత్రశైలేన్ద్రపక్ష   
ద్వన్ద్వచ్ఛేదాతితీక్ష్ణప్రబలపరశుమప్యాప్తుకామో    మునీన్ద్రః  ।

నృత్తం యస్యేదమాత్మన్యనుగతమసకృద్ భావయన్ జామదగ్న్యో
రామో లేభే చిరాయుఃప్రముఖవరవరాన్  కుఞ్చితాఙ్ఘ్రిం  భజేఽహమ్ ॥ ౧౩౧॥

యత్పూజాలబ్ధ భూతిప్రభవిత  యువతీ భావవృద్ధస్వజాయో
యత్క్షేత్రానేకసేవాశమితమునివరధ్వంసనాగోవికారః   ।

తాలాఙ్కో రౌహిణేయః ప్రబలహలవరాకృష్టదుష్టప్రలమ్బో   
జాతో యస్య ప్రసాదాదమృతకరధరం  కుఞ్చితాఙ్ఘ్రిం  భజేఽహమ్ ॥ ౧౩౨॥

ఆరుహ్యాశ్వం ముకున్దః  ప్రతికలివిగమం  కల్కిరూపీ పృథివ్యాం
గచ్ఛన్పాషణ్డవర్గం   కుమతిమఘయుతం తత్ర తత్రైవ  సంస్థమ్  ।

అఙ్గుష్ఠాకారభాజం   యదమలకరుణావాప్తఖడ్గేన  నిఘ్నన్
సర్వాంభూమింయథావత్కలయతి తమజం కుఞ్చితాఙ్ఘ్రిం  భజేఽహమ్ ॥ ౧౩౩॥

మధ్యే మార్గం  స్వభక్తం ద్విజవరజనుషం గణ్డభేరుణ్డసింహ 
వ్యాఘ్రాశ్వేభర్క్షతార్క్ష్యప్లవగనరముఖే     మాధవే భక్షయిత్వా ।

క్రోధాద్బ్రహ్మాణ్డవర్గం    ముహురపి చ ముధా తర్జయత్యాశు  తం యః
హత్వాఽరక్షత్స్వభక్తం జగదపి సకలం కుఞ్చితాఙ్ఘ్రిం  భజేఽహమ్ ॥ ౧౩౪॥

యేనోక్తం రాజతాద్రౌ చరితమనితరజ్ఞాతపూర్వం  మృడాన్యై

kunchitAnghristavaH.pdf 19



శ్రీ కుఞ్చితాఙ్ఘ్రిస్తవః 

శ్రుత్వా  తద్యోగలబ్ధభ్రమరవరతనుః   పుష్పదన్తః స్వసఖ్యా ।
ప్రాకాశ్యం  నీయమానః కుపితనగసుతాశాపతో మర్త్యయోనౌ

ఉత్పన్నః సంస్తువన్ యం స్వపదమధిగతః కుఞ్చితాఙ్ఘ్రిం  భజేఽహమ్ ॥ ౧౩౫॥
దైత్యానాం  ధ్వంసనార్థం  సకలమపి జగద్రక్షణార్థం   మురారిః

లక్ష్మ్యా క్షీరామ్బురాశౌ కృతకఠినతపాః సామ్బమూర్తిం ప్రభుం  యమ్ ।
భక్త్యా సమ్పూజ్య చిత్తే మనువరమపి యన్నామసాహస్రసంజ్ఞం 

స్తోత్రం  లబ్ధ్వా  జపన్స్తత్ప్రభురభవదజం  కుఞ్చితాఙ్ఘ్రిం  భజేఽహమ్ ॥ ౧౩౬॥
ఆజ్ఞా యస్యాఖిలానాం న భవతి హి సదా లఙ్ఘనీయా యదీయం

తత్త్వాతీతస్వరూపం విధిముఖవిబుధా వర్ణితుం  నైవ  శక్తాః ।
యం ద్రష్టుం   వేదవాచోఽప్యగణితవిభవం నూనమద్యాపి యత్నం

కుర్వన్త్యమ్బాసహాయం సనకముఖగురుం కుఞ్చితాఙ్ఘ్రిం  భజేఽహమ్ ॥ ౧౩౭॥
యుద్ధే సఞ్జాతకమ్పః  పితృపతితనయో భీష్మముఖ్యప్రవీరాన్

చక్రాబ్జాకారసేనాగతరథగజరాడశ్వపాదాతివర్గాన్    ।
జేతుం కృష్ణోపదిష్టో  మధుమయనుతిభిస్తోషయన్ యస్య శక్తిం

దుర్గాం  తస్యాః ప్రసాదాదజయదరిబలం  కుఞ్చితాఙ్ఘ్రిం  భజేఽహమ్ ॥ ౧౩౮॥
యస్యాఘోరాస్త్రరూపం  వసుకరవిధృతోద్దణ్డభేతాల   ఘణ్టా -

ఢక్కా ఖేటాసిపాత్రత్రిశిఖశిఖిశిఖం   భీమదంష్ట్రాధరోగ్రమ్   ।
సౌవర్ణశ్మశ్రువక్త్రం    రథముఖనిహితస్వాఙ్ఘ్రిమారక్తవస్త్రం 

ధ్యాయేచ్చేత్కాలమృత్యుం తరతి విధుజటం కుఞ్చితాఙ్ఘ్రిం  భజేఽహమ్ ॥ ౧౩౯॥
ఆరోగ్యం లబ్ధుకామో  దివసకరమహామణ్డలాన్తర్యమమ్బా -
యుక్తం రుక్మాభమాద్యం కలయతి నితరాంయో జపన్ రౌద్రమన్త్రాన్   ।

తస్య త్వఙ్మాంసరక్తావయవగతమహారోగవర్గాః  ప్రణాశం
యాన్తి శ్రీసున్దరాఙ్గః    స చ భవతి శివం కుఞ్చితాఙ్ఘ్రిం  భజేఽహమ్ ॥ ౧౪౦॥

పుత్రాకాఙ్క్షీ  పుమాన్యః పరశుమృగవరాభీతిహస్తం త్రినేత్రం 
గౌర్యా స్కన్దేన  సాకం వృషభమధిజుషం సానుకమ్పం స్మితాస్యమ్ ।

సర్వాలఙ్కారభాజం సకలనిగమవిస్తూయమానాపదానం
ధ్యాయత్యాప్నోతి పుత్రం  గుహమివ స చ తం కుఞ్చితాఙ్ఘ్రిం  భజేఽహమ్ ॥౧౪౧॥

యోవిద్యార్థీం  వటద్రోర్నికటతటగతం  పుస్తకజ్ఞానముద్రా  -

వీణారుద్రాక్షమాలా  కృతకరకమలంయోగపట్టాభిరామమ్  ।

తత్త్వార్థం  బోధయన్తం సకలమునితతేశ్చన్ద్రగఙ్గాహిభూషం 
యం ధ్యాయత్యాశు వాగ్మీ స చ భవతి గురుం కుఞ్చితాఙ్ఘ్రిం  భజేఽహమ్ ॥

౧౪౨॥
భిక్షాం దేహీతి చక్షన్ మునిసుతసహితః క్రోధభట్టారకాఖ్యః 

దూర్వాసా యన్నగర్యామనధిగతచరుః క్షున్నివృత్యై  నిశీథే ।
శక్తిం  యస్యాన్నపూర్ణాం  హృది పరికలయన్ సత్వరం యత్ప్రసాదా -

వాప్తక్షీరాన్నభుక్త్యా సుఖమభజదజం కుఞ్చితాఙ్ఘ్రిం  భజేఽహమ్ ॥ ౧౪౩॥
కశ్చిల్లుబ్ధో  గిరీన్ద్రే  మృగనిబిడవనే లిఙ్గమైశం   యదీయం

దృష్ట్వా  గణ్డూషతోయైః   స్వకచధృతసుమైర్భుక్తశేషైశ్చ   మాంసైః  ।
పూజాం కుర్వన్ కదాచిన్నిజనయనవరం చార్పయిత్వాఽతిభక్త్యా

నేత్రే యస్యానురూపం పదవరమభజత్ కుఞ్చితాఙ్ఘ్రిం  భజేఽహమ్ ॥ ౧౪౪॥
బాలో విప్రస్య  గోష్ఠస్థితపశునికరం   దోహయిత్వా పయోభిః

నద్యాస్తీరే యదీయం జనిమ సుఖకరం పార్థివఞ్చాభిషిఞ్చన్  ।
ధ్యాయన్ క్రోధాత్స్వపూజావికృతికరపితుశ్ఛేదయిత్వా  పదం యం

స్తుత్వా యత్పార్షదానామధిపతిరభవత్కుఞ్చితాఙ్ఘ్రిం   భజేఽహమ్ ॥ ౧౪౫॥
యేషాం వేదోక్తకర్మస్వనధికృతిరభూదద్రిజాతా  పృథివ్యాం

తేషాం ధర్మాదిమాప్త్యై  పరశివరచితం కామికాదిప్రభేదమ్  ।
సాఙ్గం  సిద్ధాన్తతన్త్రప్రకరమపి     చతుష్షష్టిసఙ్ఖ్యాః    కలాశ్చ

యస్యాదేశాత్ప్రకాశం త్వనయదగనుతం కుఞ్చితాఙ్ఘ్రిం  భజేఽహమ్ ॥ ౧౪౬॥
కుర్వన్తః క్షేత్రవాసం  హృదయసరసిజే చిన్తయన్తో జపన్తో

విద్యాం సౌవర్ణరఙ్గే  యమజహరినుతం స్వేచ్ఛయావాప్తనృత్తమ్ ।
పశ్యన్తః సార్వకాలం విబుధపరిబృఢా లబ్ధకామాస్సుఖిత్వా

బాహ్యే సౌధే రమన్తే చరమవయసి తం కుఞ్చితాఙ్ఘ్రిం  భజేఽహమ్ ॥ ౧౪౭॥
సర్వస్వారాభిధానే దివిషదభిమతే సప్తతన్తౌ ద్విజేన్ద్రః

కశ్చిద్యజ్వా హుతాశే నిజమపి చ వపుస్త్యక్తుమత్యన్తభీరుః ।
యం ధ్యాత్వా యత్ప్రసాదాదగమదనితరప్రాప్యమౌపాధిహీనం

ధామ స్వర్గం  సదేహస్తమతులవిభవం కుఞ్చితాఙ్ఘ్రిం  భజేఽహమ్ ॥ ౧౪౮॥
క్రీడాసంసక్తగౌరీకనకఘటనిభోత్తుఙ్గవక్షోజశైల   -
ప్రోద్యత్శ ‍ృఙ్గారమాధ్వీమధురరసధునీ  లోలభృఙ్గాయతాక్షమ్  ।

భూషానాగోక్తసౌఖ్య ప్రవచనఘటజస్తబ్ధగర్వాబ్ధితార్క్ష్య    -
వ్రీడాకృచ్ఛ్వాసవక్త్రప్రమథపతినుతం    కుఞ్చితాఙ్ఘ్రిం  భజేఽహమ్ ॥ ౧౪౯॥

నృత్తేశం బాణదైత్యప్రముఖగణవరోద్దణ్డదోర్వృన్దవర్య     -
క్రూరోద్వేగాహతోద్యద్ఘటధిమిధిమితక్శబ్దభావానుకల్పమ్    ।

తానాతానాతనేతి క్వణితదశశతీ తన్త్రివీణానుగానో -

న్మోదోద్గ్రీవాహిభూషావలయమభయదం  కుఞ్చితాఙ్ఘ్రిం  భజేఽహమ్ ॥ ౧౫౦॥
సాహసక్రూరవక్త్రప్రభవ    గురుమరుత్పూరహుం హుం భభం భం-
ఝఞ్ఝీకృచ్ఛఙ్ఖశ  ‍ృఙ్గప్రముఖవరమహావాద్యభృద్భానుకోపమ్   ।

దృష్ట్వా  హాహాహహేతి భ్రమితసురగణాఽభీతిసన్దాయిపార్షద్   -
వ్యాప్తే రఙ్గే య ఈశో నటతి తమనఘం కుఞ్చితాఙ్ఘ్రిం  భజేఽహమ్ ॥ ౧౫౧॥

కైలాసాద్రిం   కదాచిత్ప్రబలభుజబలాద్రావణశ్చాలయిత్వా
దాక్షాయణ్యాఽతిభీత్యా కిమిదమితి సమాలిఙ్గితస్యాశు  యస్య ।

పాదాఙ్గుష్ఠాగ్రనీతద్విరసనభువనక్ష్మాధరోచ్ఛిన్నబాహుః  
సామ్నా స్తుత్వా యమిష్టం  వరమలభత తం కుఞ్చితాఙ్ఘ్రిం  భజేఽహమ్ ॥ ౧౫౨॥

శ్రీరుద్రం   కోటిసఙ్ఖ్యాత్రిగుణితమనిశం   యత్పురస్తాజ్జపిత్వా
శైలాదిర్యస్య  శమ్భోరనవధికకృపాపాఙ్గపూరాభిషిక్తః  ।

మత్తుల్యోఽసి ప్రియోఽసి  త్వమపి చ సకలం జ్ఞాతవాన్శ్చాసి  తాతే -

త్యుక్తో యేనాయయస్య ప్రమథపతిరభూత్  కుఞ్చితాఙ్ఘ్రిం  భజేఽహమ్ ॥ ౧౫౩॥
శ్రీమాన్భృఙ్గీ  మునీన్ద్రో  మృగపరశుకరం దేవమేవైకమీశం

నత్వా తత్పార్శ్వగాయా నిజవిముఖరుషశ్చణ్డికాయాశ్చ  వాక్యాత్ ।
శాక్తం మాంసాదివర్గం  స్వతనువరగతం ప్రోత్సృజన్  యత్ప్రసాదాత్

లేభే దణ్డం  త్రిపాదం  స్వధురి చ వసతిం కుఞ్చితాఙ్ఘ్రిం  భజేఽహమ్ ॥ ౧౫౪॥
కశ్చిద్విప్రోరిటాఖ్యః  స్వపతినియమవిధ్వంసకమ్పాతరఙ్గాం

నారీం దగ్ధ్వా  సతీం తచ్చితిగతభసితైర్లేపయన్   సామ్బమూర్తిమ్ ।
నైవేద్యం  కర్తుమిచ్ఛన్నిహ నయ చరుమిత్యాహ్వయన్ యత్ప్రసాదాత్

కాన్తాం భేజే నిజాన్తే శివపదమపి తం కుఞ్చితాఙ్ఘ్రిం  భజేఽహమ్ ॥ ౧౫౫॥
గౌర్యాం శ‍ృఙ్గారవాప్యాం  స్వసఖివరగణైః  క్రీడయన్త్యాం  కపర్దీ

గత్వా తద్ధస్తపఙ్కాత్   జనితమపి నరం ద్వాఃస్థముద్దణ్డచణ్డమ్     ।
హత్వాన్తస్సమ్ప్రవిష్టః  కుపితసఖిముదే తం పునర్జీవయిత్వా

తస్మై  విఘ్నేశ్వరత్వప్రముఖవరమదాత్కుఞ్చితాఙ్ఘ్రిం   భజేఽహమ్ ॥ ౧౫౬॥
ఏకాన్తే జాతు యస్య ప్రముదితమనసా  ప్రోక్తవేదాన్త   తత్త్వో-
పేక్షారుష్టస్య  వాక్యాద్ధిమగిరితనయా  ధీవరాధీశవంశే ।

ఆవిర్భూయామ్బుధిస్థప్రబలశఫరసఙ్గ్రాహిణం    యం వరేణ్యం
వృత్వా తద్వామభాగే వసతిమపి గతా కుఞ్చితాఙ్ఘ్రిం  భజేఽహమ్ ॥ ౧౫౭॥

కేకీ భూత్వా మృడానీ స్వపితృకృతశివద్వేషసంవృద్ధపాపం
భస్మీకర్తుం పురాణం శతధృతిరచితే కాననే యం త్రిణేత్రమ్   ।

సమ్పూజ్యానన్యదృష్టం  నటనమతిముదా వీక్షమాణా కృపార్ద్రైః
యస్యాలోకైః  పునీతా సమజని నితరాం కుఞ్చితాఙ్ఘ్రిం  భజేఽహమ్ ॥ ౧౫౮॥

యస్య క్షేత్రే మృతానాం సకలజనిభృతాం సఞ్చితాదీని పాపా-

న్యబ్దానేకప్రభోజ్యాన్యపి   చ నిమిషతో భైరవరశ్శూలఘాతాత్  ।
భస్మీకృత్యాశు భూయో జననమృతిహరం తారకం యన్నిదేశాత్

తత్త్వం సమ్బోధయన్యత్సదసి వసతి తం కుఞ్చితాఙ్ఘ్రిం  భజేఽహమ్ ॥ ౧౫౯॥
విష్ణోరన్యః  పరో నేత్యసకృదపి ముధా జల్పమానం మునీన్ద్రం

నన్దీ కోపప్రభూతస్తనితనిభరవస్తమ్భితప్రోచ్చబాహుమ్   ।
వ్యాసం దృష్ట్వా  ముకున్దః  స్వపతిరితి శివం బోధయన్ యత్కృపాయా

నిన్యే పాత్రత్వమీశం  తమఖిలవినుతం కుఞ్చితాఙ్ఘ్రిం  భజేఽహమ్ ॥ ౧౬౦॥
సర్వే దేవాశ్చ విష్ణోర్హృదయసరసిజోద్భాసి   లిఙ్గం  యజన్తః

క్రుద్ధేఽప్యన్యోన్యచర్చాపదఘనవిలసత్పఞ్చరుద్రాదిమన్త్రైః     ।
స్తుత్వా యత్ప్రాప్తవిద్యాజపపరకవిరాడ్యోగసన్తప్తలోకాన్
సౌఖ్యం నిన్యుర్నితాన్తం యదమలదయయాకుఞ్చితాఙ్ఘ్రిం  భజేఽహమ్ ॥౧౬౧॥

యస్యోక్త్యా విఘ్నరాజస్సురగణవినుతో రక్షసాం సార్వభౌమాత్
మాయాసమ్మోహితాద్యజ్జనిమ  శుభకరం బాహునాఽఽదాయభూమ్యామ్ ।

సంస్థాప్యాగ్రే  యుయుత్సుం తమపి నిశిచరం స్వీయశుణ్డాగ్రరన్ధ్రా   -
కర్షాత్సమ్భుగ్నదేహం  దశభుజమకరోత్కుఞ్చితాఙ్ఘ్రిం  భజేఽహమ్ ॥ ౧౬౨॥

ఆర్యావామాంసభూషానవమణిగణభాసఙ్గవైవర్ణ్యనీల   -
గ్రీవాలోకాతిశఙ్కిప్రసృతవిషభయాక్రాన్తదిక్పాలవర్గమ్      ।

చూడాచన్ద్రాజిహీర్షాదరవివృతఫణాకుణ్డలీకర్ణలోలద్   
గఙ్గాకూలాయమానస్వసటవరవనం  కుఞ్చితాఙ్ఘ్రిం  భజేఽహమ్ ॥ ౧౬౩॥

శిఞ్జన్మఞ్జీరమఞ్జుద్యుతిశమితజగన్మోహమాయావిలాసం  
ఫాలాక్షిస్ఫారకుణ్డప్రభవహుతవహధ్వస్త   కామప్రభావమ్  ।

సంసారామ్భోధిమధ్యభ్రమదఖిలజగత్తారనౌకాయితాఙ్ఘ్రిం 
ద్వన్ద్వాద్వన్ద్వాదిశూన్యం   విజయినుతకృతిం కుఞ్చితాఙ్ఘ్రిం  భజేఽహమ్ ॥ ౧౬౪॥

ఏకాన్తే యస్య లీలారదవసనసుఖాస్వాదదన్తక్షతాని
వ్యాఘ్రత్వగ్రోమరూక్షా   కనకమృదుతరక్షౌమభూతీరజాంసి ।

దృష్ట్వా  కస్మాదియం శ్రీస్త్వయి   భవతి వదేత్యాలిగీః సోపహాసం
శ్రుత్వా  గౌరీ తదాసీన్నతముఖకమలా కుఞ్చితాఙ్ఘ్రిం  భజేఽహమ్ ॥ ౧౬౫॥

క్రీడన్నాస్తే  మహేశో గిరివరసుతయా సప్రమోదం  మనోజ్ఞే
హర్మ్యే నైవాద్య  దేవా గదితుమవసరోయాత మౌనేన శీఘ్రమ్  ।

ఏవం కోపారుణాక్షో విధిహరిముఖరాన్ వారయన్ యద్ధరాభృన్  -

మూలే నన్దీ గణేన్ద్రైర్వసతి  తమపరం కుఞ్చితాఙ్ఘ్రిం  భజేఽహమ్ ॥ ౧౬౬॥
అక్షక్రీడాసు  లబ్ధత్రిదశపురవధూబోధనాత్స్వాన్తకాలే 

నూత్నానూత్నానుయోగాత్సవిశయశమనప్రాప్తయత్సన్నిధానః   ।
పాపారోపాతిరోషప్రహరణసభయోద్భ్రాన్తచిత్రో  యదుక్త్యా

విప్రః  కశ్చిన్నిధీనామధిపతిరభవత్కుఞ్చితాఙ్ఘ్రిం  భజేఽహమ్ ॥ ౧౬౭॥
హంస్యాం లబ్ధస్వజన్మా  కరటవరవపుస్స్వర్ణకాన్తిర్భుసుణ్ఠో

లేభే యస్య ప్రసాదాదనితరసులభం  మృత్యుభీతేరభావమ్ ।
కల్పే కల్పే వసిష్ఠప్రముఖమునివరప్రశ్రుతానేకవృత్తోఽ   

ప్యాస్తే యద్ధ్యానయోగాత్కనకగిరివరే  కుఞ్చితాఙ్ఘ్రిం  భజేఽహమ్ ॥ ౧౬౮॥
ధూమ్రాక్షం  రక్తబీజం మహిషమపి మధుం కైటభం  చణ్డముణ్డౌ

క్రూరం  శుమ్భం నిశుమ్భం సురరిపుమపరం దుర్గమత్యుగ్రవృత్తమ్    ।
హత్వాయుద్ధే విధీన్ద్రప్రముఖమకుటభాదీప్తసింహాసనస్థా 

దుర్గా యస్యాదిశక్తిః నిఖిలమవతి తం కుఞ్చితాఙ్ఘ్రిం  భజేఽహమ్ ॥ ౧౬౯॥
జ్యోతిష్టోమాఖ్యసోమక్రతుసవనహవిఃపుఞ్జమత్యన్తభక్త్యా  

గూఢాకారం యమీశం సగణమపి శివం యజ్ఞవాటప్రవిష్టమ్    ।
హేరమ్బోక్త్యా ప్రబుధ్వా  స్వయమపి ముదితోయాజ్యయాయత్కరాబ్జే

దత్వా మారాభిధోఽగ్ర్యః  శివనగరమగాత్కుఞ్చితాఙ్ఘ్రిం  భజేఽహమ్ ॥ ౧౭౦॥
క్రీడార్థం   స్వాగ్రభాగస్థితగిరితనుజావక్త్రచన్ద్రావలోక   

24 sanskritdocuments.org



శ్రీ కుఞ్చితాఙ్ఘ్రిస్తవః 

ప్రోద్యత్కన్దర్పరక్షాముకులితవరదృక్భాలపట్టాభిరామమ్    ।
లీలాడోలానుకూలశ్వసనముఖవృషప్రాన్తరాయాతమోహ   -

భ్రాన్తస్వర్ధేనుమృగ్యత్సురనిజశరణం    కుఞ్చితాఙ్ఘ్రిం  భజేఽహమ్ ॥ ౧౭౧॥
విధ్యణ్డానేకకోటిచ్యుతికరడమరుస్ఫారఘోషాన్  నితాన్తం

కల్పాన్తాశఙ్కిలోకాభయకరవలయవ్యాలరత్నాంశుకాన్తమ్ ।
తిర్యక్కిఞ్చిత్ప్రకుఞ్చీకృతపదరవిభావాప్తిమోదానుధావద్ -

హస్తం ప్రోచ్చప్రసర్పచ్ఛిఖిలసితకరం   కుఞ్చితాఙ్ఘ్రిం  భజేఽహమ్ ॥ ౧౭౨॥
భో భోః భ్రాతస్తవైషా    షడపి వదనతా బ్రూహి  మహ్యం కిమర్థం

జాతా చేత్యాదరేణ ద్విపవరవదనేనానుపృష్టే కుమారే ।
స్వామిన్షట్చ్ఛాస్త్రమద్యాభ్యసితుమథ   పితుశ్చైకదేతి  బ్రువాణే
దృష్ట్వాఽజిఘ్రత్పురా  యోగుహమధిగిరి తం కుఞ్చితాఙ్ఘ్రిం  భజేఽహమ్ ॥౧౭౩॥

మత్స్యాక్షి క్రూరకూర్మాత్  పృథుతరకఠినత్వగ్ వరాహేన్ద్రదంష్ట్రా 
ఘోరత్రైవిక్రమాస్థి   ప్రబలనరహరిస్ఫారరక్తాజినాని  ।

విష్ణోర్నేత్రామ్బుజాతం   విధిముఖనిచయం పూషదన్తాంశ్చ ధృత్వా
యస్తద్దర్పప్రశాన్త్యై    ప్రథయతి  విభుతాం కుఞ్చితాఙ్ఘ్రిం  భజేఽహమ్ ॥ ౧౭౪॥

ఆసేతోరాసుమేరోర్ధరణిగతనిజక్షేత్రవర్యేషు   నిత్యం
సాహస్రాకారభాజాం  స్వతనుమధి చ జుషచ్చిత్కలానాం ప్రమోదాత్  ।

ఏకాం సంయోజయంస్తాం నిశి నిశి నిజహృత్పఙ్కజే సన్నిరున్ధన్
యో భాత్యానన్దమూర్తిర్బహువిధఫలదం  కుఞ్చితాఙ్ఘ్రిం  భజేఽహమ్ ॥ ౧౭౫॥

కల్పే కల్పే స్వకీయప్రభవలయభయం  త్యక్తుమాద్యే పరార్ధే
వేదా యం కాలకాలం బహువిధతపసా తోషయిత్వా యదుక్త్యా ।

త్రైసాహస్రం   ద్విజత్వం దివిషదసులభం లబ్ధవన్తః   క్రమేణ
నిత్యం యం పూజయన్తి స్వసరణివిధినా కుఞ్చితాఙ్ఘ్రిం  భజేఽహమ్ ॥ ౧౭౬॥

యస్యోత్కర్షం  చ విష్ణోస్సదనమధిగతో  వహ్నిసన్దగ్ధపీఠే 
స్థిత్వా  శ్రుత్యన్తవేద్యం   శివమపి పరమం బోధయన్స్వాం చ భూతిమ్ ।

ధిక్కుర్వన్ దుర్మతీనాం నికరమపి యదీయాజ్ఞయా  బన్ధువర్గైః 
విప్రః  కశ్చిద్ బుధేడ్యో రజతగిరిమగాత్కుఞ్చితాఙ్ఘ్రిం  భజేఽహమ్ ॥ ౧౭౭॥

గౌర్యాః పాణిం గృహీత్వా హిమగిరికటకే సత్వరం స్థూలపృష్ఠం 
ధర్మాకారం వృషేన్ద్రం  నిజచరణజవోల్లఙ్ఘితామ్భోధివర్గమ్    ।

అధ్యారూఢో నిజాఙ్కస్థితగిరితనయాం  ప్రేయసీం  వాగ్విలాసైః
లజ్జానమ్రాం   ప్రకుర్వన్నతనుత  విహృతిం కుఞ్చితాఙ్ఘ్రిం  భజేఽహమ్ ॥ ౧౭౮॥

యత్భాలస్థం  మృగాఙ్కం స్వరదమితి ముధా శుణ్డయాఽఽదాయ  తస్మిన్
బిమ్బే దృష్టస్వవక్త్రప్రతిఫలనసమాకర్షణవ్యగ్రచిత్తమ్       ।

దానామోదానుధావద్భ్రమరముఖరితస్వర్గపాతాలభాగం
యోఽజిఘ్రత్స్వాఙ్గసంస్థం    గజముఖమనిశం కుఞ్చితాఙ్ఘ్రిం  భజేఽహమ్ ॥ ౧౭౯॥

కాత్యాయన్యాః కరాబ్జం  దినకరవదనాధీతవేదార్థబోధాత్
లబ్ధానన్దాన్తరఙ్గప్రశమితతమసస్తాపసస్యాశ్రమే       యః ।

గృహ్ణన్  సంసారవార్ధావధికభయకరే  మగ్నసత్వప్రపఞ్చం
నిత్యం రక్షన్నజస్రం  జయతి శివపురే కుఞ్చితాఙ్ఘ్రిం  భజేఽహమ్ ॥ ౧౮౦॥

యన్మూర్తిం బ్రహ్మనిష్ఠాః   పరమహసి పదే ప్రాజ్ఞమానన్దరూపం  
శైవాస్సదాఖ్యమూర్తిం  హరిమితి చ పరే శక్తిమన్యేఽపరే  తు ।

విఘ్నేశం చేతరేఽహ్నాం పతిమితి వటుకస్కన్దవిధ్యగ్నిశక్రాన్ 
ఇన్దుం  కేచిద్విభావ్యాఖిలసుఖమభజన్కుఞ్చితాఙ్ఘ్రిం  భజేఽహమ్ ॥ ౧౮౧॥

ఏకం బ్రహ్మాద్వితీయం  త్రివిధమపి  చతుర్వాఙ్మయం పఞ్చబాణ-

భ్రాతృవ్యం  షడ్విపక్షద్విషదభివినుతం సప్తజిహ్వాలికాక్షమ్ ।
అష్టమ్యేణాఙ్కచూడం  నవరసనటనాలోలవాసో దశాశం

రుద్రైస్సాదిత్యవర్గైః   సతతనతపదం కుఞ్చితాఙ్ఘ్రిం  భజేఽహమ్ ॥ ౧౮౨॥
విష్ణోర్లలాటదేశచ్యుతరుధిరఝరీసఙ్గమేనాప్యపూర్ణం   

బ్రాహ్మం  హస్తే కపాలం డమరుమపి వహన్ విశ్వకద్రూన్  స్వపార్శ్వే ।
దంష్ట్రాగ్రాభాపిశఙ్గీకృతవిపులజటో    భైరవః  క్షేత్రపాలో

విశ్వం రక్షన్నుపాధేర్యమపి భజతి తం కుఞ్చితాఙ్ఘ్రిం  భజేఽహమ్ ॥ ౧౮౩॥
సీతాహస్తాబ్జపిణ్డీకృతవరపృథివీలిఙ్గమూలానుకర్ష    -

త్రుట్యద్వాలాస్యశాఖామృగపతిరచితస్తోత్రతుష్టాన్తరఙ్గమ్      ।
రక్షోవృన్దప్రహారప్రభవకలినివృత్త్యాశ్రితామ్భోధితీర     -

శ్రీరామప్రష్ఠరాజార్చితపదయుగలం    కుఞ్చితాఙ్ఘ్రిం  భజేఽహమ్ ॥ ౧౮౪॥
యోగాన్నిర్బీజసంజ్ఞాత్సముదితపరమానన్దకాష్ఠాసమాధి   -
స్థిత్యా  వల్మీకగూఢాం తనుమవనిగతాం నీతకల్పాం ధరన్ స్వామ్ ।
శ్రీమాన్  శ్రీమూలసంజ్ఞో  నృపనుతచరితో నిత్యనిస్సఙ్గవిద్యోఽ -

ప్యాద్యస్సిద్ధో యమన్తః కలయతి నితరాం కుఞ్చితాఙ్ఘ్రిం  భజేఽహమ్ ॥
హల్లీసోన్ముఖ్యకేలీనమితనిజశిరస్సంస్థగఙ్గాముఖేన్దోః   

ఆలోకోత్పన్నకోపత్వరితగతిశివాసాన్త్వనవ్యగ్రచిత్తమ్   ।
దృష్ట్వా  కణ్ఠస్థనీలం   జలముగితిముధాఽఽయాతకౌమారవాహాత్

బిభ్యద్భూషాఫణీనాం మణిరుచి సుషమం కుఞ్చితాఙ్ఘ్రిం  భజేఽహమ్ ॥ ౧౮౬॥
స్వర్గాధీశోపదిష్టామఖిలసుఖకరీం   యత్తిరోధానశక్తేః

విద్యాం మోదాజ్జపిత్వా  సురయువతిసమామాపభైమీం  స్వకాన్తామ్ ।
యత్సేవానిర్గతాఽఽర్కిగ్రహరచితమహోపద్రవో    నైషధేన్ద్రో 

విశ్వం రక్షన్నిజాన్తే ద్యుసదనమభజత్కుఞ్చితాఙ్ఘ్రిం  భజేఽహమ్ ॥ ౧౮౭॥
కన్దర్పాణాం  బహూనాం ప్రసవకరవరాపాఙ్గవీక్షావిలాసైః  

ఉద్యానే రాజతాద్రేర్హరిధృతసుతనోః   శాస్త్రభిఖ్యం  కుమారమ్ ।
ఉత్పాద్యాయాతగౌరీమధురవచనతః పాలకత్వం వనానాం

సర్వేషాం దత్తవాన్ యస్త్రిజగదభినుతం  కుఞ్చితాఙ్ఘ్రిం  భజేఽహమ్ ॥ ౧౮౮॥
ముగ్ధే కైలాసవాసీజరఠశుభకరో  గౌరి చర్మామ్బరోఽసౌ

బ్రహ్మన్నైశ్వర్యదోఽమ్బే   పితృభువి నటకృద్విప్ర కైవల్యదాతా  ।
ఏవం యద్వాక్యభఙ్గీం  ముహురపి చ తిరస్కృత్య సద్మాన్తరాలం

గన్తుం వ్యగ్రాముమాం  యోఽప్యకురుత ముదితాం కుఞ్చితాఙ్ఘ్రిం  భజేఽహమ్ ॥
౧౮౯॥
యద్ధాసేన్దుప్రభూతా    నిఖిలమపి జగద్వ్యాపినీ చన్ద్రికాభా -

ప్యావిష్ణు స్థావరాన్తం  హృదయమధిగతం బాహ్యగం చాన్ధకారమ్  ।
దూరీకృత్యాశు సర్వాన్ స్వపదసరసిజధ్యానశీలానజస్రం

రక్షత్యాద్యన్తహీనం గురుభృగువినుతం కుఞ్చితాఙ్ఘ్రిం  భజేఽహమ్ ॥ ౧౯౦॥
గోదావర్యాస్తటస్థోఽనృతవచనపరో  దుష్టకార్తాన్తికో   యత్

క్షేత్రే గౌల్యాం జనిత్వా నిజసుకృతలవాత్స్వీయపాతోక్తిదోషమ్ ।
భస్మీకర్తుం చిరం యం స్తుతిభిరభినమన్ సున్దరాఙ్గో  యదుక్త్యా

జాతో యత్క్షేత్రపాలో   జయతి తమసమం కుఞ్చితాఙ్ఘ్రిం  భజేఽహమ్ ॥ ౧౯౧॥
భుక్త్వా హాలాహలాంశం యుధి నిహతతనుం దారుకాఖ్యం సురారిం

కృత్వా ఘోరస్వకృత్యప్రచలితభువనాం  భద్రకాలీం  శివో యః ।
ప్రత్యేత్యానన్దనృత్తం    పితృపతిభువనే దర్శయిత్వా తయాఽణ్డాన్

సర్వాన్సంరక్షతీశస్తమినవిధునుతం కుఞ్చితాఙ్ఘ్రిం  భజేఽహమ్ ॥ ౧౯౨॥
యస్యోద్వాహే హిమాద్రిం  గతవతి నిఖిలప్రాణివర్గేఽర్కసూనోః 

ఆశామౌన్నత్యభాజం రచయితుమధరాం విన్ధ్యమద్రిఞ్చ   దైత్యమ్  ।
ధిక్కర్తుం కుమ్భజన్మా చులుకితజలధిః ప్రేషితో  యేన మోదాత్

తం దేవం కోటికోటి ద్యుమణితనురుచిం కుఞ్చితాఙ్ఘ్రిం  భజేఽహమ్ ॥ ౧౯౩॥
వీణాసఙ్క్రాన్తకాన్తామధురతరరసాలాపగీతిప్రమోద  -

ప్రోద్యద్రోమాఞ్చ   కూటద్విగుణతనులతాభోగసౌన్దర్యశిల్పమ్  ।
యన్నానారత్నభూషాకిరణకబలితే దిక్తటే వప్రలీలాం

కుర్వన్త్యద్యాపి మోదాత్ ద్విరదపరిబృఢాః కుఞ్చితాఙ్ఘ్రిం  భజేఽహమ్ ॥ ౧౯౪॥
కస్త్వం కిన్నామధేయో ధరణిసురవపుః కమ్పితాపాదచూడో

గోత్రం  సూత్రం  కులం త్వత్పితరమపి తథా మాతరం బన్ధువర్గమ్   ।
శత్రుం  మిత్రం  కలత్రం  తనయమపి వయో జ్ఞాతుమీహే  తవేతి

ప్రోవాచాద్రౌ  పురా యం ప్రతి  గిరితనయా కుఞ్చితాఙ్ఘ్రిం  భజేఽహమ్ ॥ ౧౯౫॥
స్కన్దే విఘ్నేశశుణ్డాం  స్వకరసరసిజైః  మానయిత్వా తదుక్తైః

స్వీయైర్వక్త్రాక్షిసఙ్ఖ్యాగణనపరిభవై    రోదితే సానుకమ్పా ।
దేవీ దృష్ట్వా  స్వసూనోశ్చరితమపి యదీయాజ్ఞయా  హేమకూటే

వాచా సప్రేమభాజావతనుత  తనయౌ కుఞ్చితాఙ్ఘ్రిం  భజేఽహమ్ ॥ ౧౯౬॥
స్వామిన్ మాఽస్త్వాధిపత్యం శమనపదమహారాజ్యభారే మమాలం

పాశం దణ్డఞ్చ  వాహం మహిషమపి భటాన్ త్వత్పదేఽద్యార్పయేఽహమ్ ।
ఇత్యుక్తవాగ్రే నతాస్యం శివయజనపరాకర్ష కుప్యద్గణేన్ద్రో  -
ద్విగ్నం దృష్ట్వా  యమం యోఽప్యకురుత ముదితం కుఞ్చితాఙ్ఘ్రిం  భజేఽహమ్ ॥

౧౯౭॥
పిత్రోర్దుఃఖైకహేతుం    కమఠనిభతనుం పాపజాం స్వాం ప్రమోక్తుం

వార్ధౌ స్థిత్వా  నిరున్ధన్  రథమపి తరణేస్తన్ముఖాద్యస్య విద్యామ్ ।
లబ్ధ్వా  జప్త్వాఽథ భూత్వా సురయువతిసమాహ్లాది  సౌన్దర్యకాయో

రాజా స్వామాత్యపుత్రీపరిణయమకరోత్కుఞ్చితాఙ్ఘ్రిం   భజేఽహమ్ ॥ ౧౯౮॥
కిం దారైః  కిఞ్చ పుత్రైః  కిమితి చ వసుభిః కిం సుహృద్భిః కిమన్యైః

భూయాన్నాస్త్యేవ సత్యం ఫలమితి హృదయే సన్తతం చిన్తయన్తః ।
త్యక్త్వా దుఃఖాదిహేతుం యదమలవసుధాప్రాన్తక్లృప్తాశ్రమాస్తే   

సిద్ధాస్సర్వే  బభూవుర్యదనుగతధియః కుఞ్చితాఙ్ఘ్రిం  భజేఽహమ్ ॥ ౧౯౯॥
హేమాద్రిప్రాన్తభాగస్థలకమలవనాక్రీడనోద్యోగహంస     -
వ్రాతాలోకాపదేశాత్సవిధగతశివాహస్తగాఢోపగూఢమ్  ।

నానాకారానుభూతానుపమరతిసముత్కూజితార్యాకుచాగ్ర -
స్పర్శోన్మృష్టాలికాన్తస్థలసితభసితం   కుఞ్చితాఙ్ఘ్రిం  భజేఽహమ్ ॥౨౦౦॥

ద్రష్టుం   నైవాద్య  విష్ణో భవతి చ సమయో వేదవాక్యార్థబోధే
బ్రహ్మన్కాలో  న చేషో హరిముఖవిబుధా గచ్ఛతాన్యత్ర యూయమ్ ।

ఆస్తాం వీణామునే సోఽప్యుపదిశతి పరం బ్రహ్మతత్త్వం  మునీనాం
ఇత్యుక్త్వా తాన్యదుక్త్యా త్వరయతి గణరాట్కుఞ్చితాఙ్ఘ్రిం  భజేఽహమ్ ॥౨౦౧॥

యద్వర్షం  మానుషాణాం తదపి చ దివసం దేవతానాం ప్రసిద్ధం 
ప్రోక్తం   తచ్చాపకుమ్భ ప్రథమయుగహరిస్త్రీషు   మాసేషు షట్సు ।

ఆసన్ యన్నృత్తమూర్తేరుదయముఖవరాభ్యర్చనాస్తే తమిన్ద్రా -
ద్యష్టాశాపాలపూర్వాఖిలసురవినుతం  కుఞ్చితాఙ్ఘ్రిం  భజేఽహమ్ ॥౨౦౨॥

యస్యేశస్యాంశభూతాశ్శరభ-వటుకరాడ్వీరభద్రాదిదేవాః
కల్పే కల్పేఽమ్బుజాక్షద్రుహిణముఖధృతక్రూరసత్వోగ్రకృత్యమ్    ।

నిఘ్నన్తస్సార్వకాలం జగదపి సకలం పాలయన్తోఽన్తరఙ్గే
ధ్యాయన్తో యం జయన్తి ప్రసృమరమహసం  కుఞ్చితాఙ్ఘ్రిం  భజేఽహమ్ ॥౨౦౩॥

కుప్యత్తాతోక్తిభఙ్గ్యా  విపినమధిగమన్ విప్రగోసఙ్ఘరక్షాం 
కుర్వంస్తత్రైవ  దిష్ట్యా  సరసి చ విహృతిం తన్వతీనాం సురీణామ్ ।

గాయన్తీనాం మనాంసి స్వవశమపి నయన్ యత్పదధ్యానయోగాత్
రేజే కశ్చిన్నరేన్ద్రో  జితరిపునికరః కుఞ్చితాఙ్ఘ్రిం  భజేఽహమ్ ॥౨౦౪॥

సౌవర్ణశ్మశ్రుకాన్త్యా   కపిశకుముదినీనాథబిమ్బం విజేతుం
నాసాలోలమ్బభూషామణిరుచిభిరివ ప్రోన్నటద్దివ్యసిన్ధుమ్    ।

మూర్ధ్నా  బిభ్రాణమచ్ఛచ్ఛవిముఖకమలామోదపుష్పన్ధయాక్షం 
నానావిద్యాఙ్కురాభద్విజగణలసితం కుఞ్చితాఙ్ఘ్రిం  భజేఽహమ్ ॥౨౦౫॥

జ్వాలామాలాన్తరాల ప్రవిలసదమలస్వాఙ్గలోలమ్బ   చేలా
మూలాలగ్నాలిశిల్పోల్లలితకటిరటత్కిఙ్కిణీ  జాలభూషమ్ ।

నైలీహాలాహలాభాకబలిత  జలముక్తారకోలాహలోద్యత్ -

కేలీమాయూరలాస్యప్రముదితలలనం  కుఞ్చితాఙ్ఘ్రిం  భజేఽహమ్ ॥౨౦౬॥

యో యస్య జ్ఞానశక్తిం   దహరకుహరిణీం శ్రీమహాషోడశార్ణాం 
విద్యాం శ్రీనాథవీరైః   గురుభిరపి నుతాంయోగినీదూతిసేవ్యామ్ ।

ఆత్మాభిన్నాం శివాం తాం హృది పరిచినుతే స స్వయం నిర్వికల్పో
భూత్వాయోగీన్ద్రపూజ్యో  భవతి తమగుణం కుఞ్చితాఙ్ఘ్రిం  భజేఽహమ్ ॥౨౦౭॥

యచ్ఛమ్భోర్నృత్తరఙ్గం  పితృభువనమభూత్కాలకూటం చ భిక్షా
భూషా నాగా విభూతిర్మలయభవరజో బ్రహ్మశీర్షం   కపాలమ్ ।

అద్రిః  శయ్యా చ వస్త్రం  త్వగపి సహకృతా భూతభేతాలవర్గాః
వాహశ్చోక్షాపతిస్తం ధృతహరివిశిఖం కుఞ్చితాఙ్ఘ్రిం  భజేఽహమ్ ॥౨౦౮॥

వాసిష్ఠబ్రహ్మదణ్డప్రముషితసుధనుర్బాణసేనాసమూహో   
బ్రాహ్మణ్యప్రాప్తికామో    రచితవరతపాః కౌశికః క్షత్రవర్యః  ।

తుష్టస్వాయమ్భువాస్యప్రభవితసవితృఖ్యాత   యచ్ఛక్తి విద్యా -

ప్రాప్తస్వేష్టానుభావో   భువి జయతితరాం కుఞ్చితాఙ్ఘ్రిం  భజేఽహమ్ ॥౨౦౯॥
యాతాయాతాదిహీనం యమనియమపరప్రార్థిత   బ్రహ్మతత్త్వం

యజ్ఞం  యజ్ఞాగ్నిరూపం  యజనకరబుధైరీడ్యమానం  త్రిసన్ధ్యమ్   ।
యాథార్థకారలీనాఖిల  భువనమజంయామినీశానచూడం

యాఞ్చాకాపట్యహీనం యతివరవినుతం కుఞ్చితాఙ్ఘ్రిం  భజేఽహమ్ ॥౨౧౦॥
విశ్వేశం విశ్వవన్ద్యం  వివిధభయహరం విశ్వరూపం వృషాఙ్కం

విష్ణుం  విన్ధ్యారికాన్తాముఖరమునిసతీ  పూజితాఙ్ఘ్రిం  విరాగమ్ ।
విద్యావిశ్రాన్తి   భూమిం విధుధరమకుటం వ్యుప్తకేశం వినాశ-
స్థిత్యుత్పత్యాదిహేతుం  వికృతిమవికృతిం కుఞ్చితాఙ్ఘ్రిం  భజేఽహమ్ ॥౨౧౧॥

కేల్యామౌత్సుక్యభాజా తుహినగిరిజయా సస్పృహం దత్తవీటీ-
సేవారక్తాధరోష్ఠద్యుతిజితదినకృద్బాలబిమ్బాంశుచక్రమ్   ।

గీతి ప్రావీణ్యశైలీ   ప్రకటనకుతుకాత్  హస్తవాస్తవ్యలోలాం
వీణాం సంవాదయన్తం ప్రథమరసమయం  కుఞ్చితాఙ్ఘ్రిం  భజేఽహమ్ ॥౨౧౨॥

అశ్వత్థామా  కృపార్యో బలిరపి హనుమాన్ కుమ్భకర్ణానుజాతో
వ్యాసర్షిర్జామదగ్న్యోఽప్యధిగతయశసస్సప్త   ధీరా మహాన్తః ।

యత్పాదాబ్జార్చయాఽఽపుర్జనిమదసులభం   శ్రీచిరఞ్జీవిభావం 
తం కృష్ణశ్వేతరక్తద్యుతిమతికరుణం  కుఞ్చితాఙ్ఘ్రిం  భజేఽహమ్ ॥౨౧౩॥

జాయాదానప్రకుప్యత్స్వజనకృతరణావేశకాలే  ప్రసన్నం

యం దృష్ట్వా  నేత్రవారిస్రపితతనులతాభోగసాతఙ్కకమ్పః   ।
యస్యాఙ్ఘ్రిధ్యానభానుప్రకటితవిభవో   వైశ్యజో  భక్తవర్యోఽ-

ప్యధ్యారూఢో వృషేన్ద్రం  రజతగిరిమగాత్ కుఞ్చితాఙ్ఘ్రిం  భజేఽహమ్ ॥౨౧౪॥
త్యక్తస్వస్వాధికారాస్సరసిజనయనాశ్చాగతం  దేవసౌఖ్య-
ప్రాప్త్యై   గోవిన్దముక్త్వా  కుశలమపి కరాశ్లేషపూర్వం  ప్రమోదాత్  ।

వత్స త్వం బ్రహ్మతత్వం  హృది న వికలయన్ప్రార్థ్యసే  దుఃఖహేతుం
కర్మేత్యుద్బోధయన్తో యమపి గిరివరే కుఞ్చితాఙ్ఘ్రిం  భజేఽహమ్ ॥౨౧౫॥

భో భో బ్రహ్మర్షిముగ్ధాః    సదయమపి మయా శిక్షితాశ్చాప్యజస్రం
వేదాన్తే తత్త్వబోధే  న భవత విబుధా యత్తతోఽద్యాపియూయమ్ ।

మేధాప్రాప్త్యై   సభేశం వ్రజత  శరణమిత్యాదరాద్బోధయిత్వా
ధాతా యత్క్షేత్రరాజం   మునిగణమనయత్కుఞ్చితాఙ్ఘ్రిం  భజేఽహమ్ ॥౨౧౬॥

గీర్వాణాద్రిం  కదాచిద్విపులరదనయోరన్తరే స్వర్ణరమ్భా -
భ్రాన్త్యా  సన్ధార్య  వేగాద్రజతగిరివరే  క్రీడయన్తం  గణేశమ్ ।

దృష్ట్వా  ప్రేమ్ణాఽద్రిజాతా    యమపి చ తరసాఽఽహూయ నిర్దిశ్య  సూనోః
వృత్తం తుష్టాఽభవత్తం  దివిషదధిపతిం కుఞ్చితాఙ్ఘ్రిం  భజేఽహమ్ ॥౨౧౭॥

సోత్సాహం వీరబాహుప్రముఖసఖియుతో  దోర్భిరబ్ధిం  షడాస్యః
తీర్త్వా పూర్వక్షమాభృచ్ఛిఖరమధిజుషం బాలమార్తాణ్డబిమ్బమ్  ।

చోలీమానీయమానో ధురి చ విరచయన్సైంహికేయస్య  లీలాం
యద్వాచా సంవ్యధాత్తం నభసి చ పరమం కుఞ్చితాఙ్ఘ్రిం  భజేఽహమ్ ॥౨౧౮॥

సద్వ్యోమ వ్యాపి-తారప్రవలయవిలసద్జ్ఞానవాఞ్ఛాక్రియాది   -
శ్రీమచ్చిచ్ఛక్తి   విద్యాహృతవిపులతమో రాజసం సద్భ్రుకుమ్సమ్ ।

గాఢాఽవిద్యాకవాటోన్నయనశమముఖద్వారపాలాభిగోప్యన్-
మోక్షద్వారాన్తరఙ్గోపనిషదుపచితం  కుఞ్చితాఙ్ఘ్రిం  భజేఽహమ్ ॥౨౧౯॥

ఆవిః స్మేరాననస్య ద్యుతిభిరభినవైః  పాణిపద్మాన్తరాల-
ప్రోద్యత్కాన్తి  ప్రరోహైర్నభసి   చ రచయన్ జాలమహ్నాం పతీనామ్ ।

నవ్యామమ్భోదమాలామధిధరణిరుచా పార్శ్వగాయాశ్శివాయాః
చిత్రం  యో నానటీతి భ్రమరనటనకృత్కుఞ్చితాఙ్ఘ్రిం   భజేఽహమ్ ॥౨౨౦॥

అచ్ఛామచ్ఛిన్నధారామమృతకరరుచేర్వర్షయన్  లబ్ధకామాం
దీనామత్యన్తఖిన్నాం రతిమపి ముదితాం సంవ్యధాదీశ్వరో యః ।

యద్రఙ్గాఖణ్డలాశామధిగతపరమానన్దకూపామ్బుపానాత్   
వాచాలత్వం ప్రపన్నాస్సురగురుముఖరాః  కుఞ్చితాఙ్ఘ్రిం  భజేఽహమ్ ॥౨౨౧॥

ఓఙ్కారస్వర్ణ సంసత్ప్రసృతపరశివజ్యోతిరానన్దనృత్తా -
లోకాదుత్తీర్ణముగ్రం   భవమతివిపులం వార్ధికల్పం  మునీన్ద్రైః  ।

ఊహాపోహాదిహీన స్వతనుగతజగద్వృన్దమధ్యాత్మవిద్యా -
బోధాచార్యం పురాణం ప్రశమితతమసం  కుఞ్చితాఙ్ఘ్రిం  భజేఽహమ్ ॥౨౨౨॥

దక్షాద్వామాచ్చ పృష్ఠాత్  ద్రుహిణహరిహరాన్  సర్వసమ్పత్సమృద్ధాన్
కల్పారమ్భే య ఈశోఽప్యనితరసులభస్వేచ్ఛయా సప్రమోదమ్  ।

సృష్ట్వా  సంసృష్టిరక్షాలయకరణవిధౌ యోజయిత్వా తు వాణీ-

లక్ష్మీగౌరీతి శక్తిత్రయమపి  చ దదౌ కుఞ్చితాఙ్ఘ్రిం  భజేఽహమ్ ॥౨౨౩॥
కాచిన్నాలాయనీతి ప్రథితమునిసతీ  భర్తురిష్టానుకూలా

మాణ్డవ్యప్రోక్తశాపజ్వలనశమనకృద్దుర్దినశ్రీవిలాసా       ।
యన్మన్త్రధ్యానయోగాదనితరసులభాన్  పఞ్చ కాన్తాన్ నరేన్ద్రాన్

లేభే జన్మాదిహీనం శివపదమపి తం కుఞ్చితాఙ్ఘ్రిం  భజేఽహమ్ ॥౨౨౪॥
సింహస్కన్ధాధిరూఢం  సితవసనధరం సిన్ధుసమ్బద్ధశీర్షం  

సిఞ్చన్మాధ్వీమధూకప్రముఖసుమగణోద్దామభూషామనోజ్ఞమ్    ।
సిద్ధాదిత్యాహి  విద్యాధర పితృ దివిషద్దైత్యగన్ధర్వయక్షో  -

రక్షోయోగీన్ద్ర  సాధ్యాఖిల జనవినుతం కుఞ్చితాఙ్ఘ్రిం  భజేఽహమ్ ॥౨౨౫॥
ప్రత్యాహారాదియోగైర్హృదయకమలతో    బ్రహ్మరన్ధ్రం   స్వకీయం

ప్రాణానానీయ  దివ్యం గణమపి శరదాం వాహయన్తో మహాన్తః ।
యోగీన్ద్రాస్సిద్ధవిద్యౌషధిమణిగులికాసేవయా   వజ్రదేహాః

స్వాత్మానం యం భజన్తి జ్వలనవరదృశం కుఞ్చితాఙ్ఘ్రిం  భజేఽహమ్ ॥౨౨౬॥
సానావస్మిన్కిమర్థం  వసత సురవరా గచ్ఛతాద్యాఖిలేశ-
క్షేత్రాధారం  ధరాయా హృదయకమలగం పుణ్డరీకాభిధానమ్  ।

క్షేత్రం  తత్రైవ  దేవో దశశతకలయా రాజతీతి ప్రియోక్త్యా
నన్దీ యద్దర్శనార్థం   త్వరయతి చ గిరేః కుఞ్చితాఙ్ఘ్రిం  భజేఽహమ్ ॥౨౨౭॥

సృష్ట్యర్థం   బ్రహ్మణా  యస్స్తుతనిజవిభవస్తస్య  లలాటదేశాత్
ఆవిర్భూయ స్వతన్త్రో వికృతతనువరాన్ రుద్రవర్గాన్   గణేన్ద్రాన్  ।

సృష్ట్వా  తాన్ప్రేరయిత్వా జగదవనవిధౌ సర్వదా సత్వసంస్థో -

ఽరక్షద్విశ్వాధికం తం నతజనసుఖదం కుఞ్చితాఙ్ఘ్రిం  భజేఽహమ్ ॥౨౨౮॥
వాచాం కేలిష్వమన్దం  దితిజదివిషదోర్ముష్టిముష్టీరణేఽబ్ధేః  

తీరే జాతే సుధాఢ్యం ఘటమపి కలయన్హస్తకోణే   మురారిః ।
సమ్మోహ్యాద్యాన్ ద్వితీయానరచయదమృతాన్ కామినీ కామినీనాం

భూత్వాయశ్శూలపాణేరనవధిదయయాకుఞ్చితాఙ్ఘ్రిం  భజేఽహమ్ ॥౨౨౯॥
పద్మే మాస్త్వధ లీలాఫణిపతిశయనం వైనతేయోఽపి  నాలం

భూమి త్వం శీఘ్రమాయాహ్యహమపి  నటతే తిల్లవన్యాం  పురారేః ।
హస్తాభ్యాం వాదయిష్యామ్యహహ చటుతరం మద్దలం  చేత్యుదీర్య

ప్రాయాద్యద్రఙ్గమాదౌ    హరిరపి తమజం కుఞ్చితాఙ్ఘ్రిం  భజేఽహమ్ ॥౨౩౦॥
పశ్యేదం స్వర్ణశ ‍ృఙ్గం  మమ సదనవరం గౌరికేదారసంజ్ఞం

కాశీం కాఞ్చీపురీమప్యరుణగిరివరం శ్వేతకాన్తారదేశ్యమ్ ।
వేదారణ్యం చ సేతుం ముహురపి వృషభం యోఽధితిష్ఠన్ప్రియాయై

నిర్దిశ్యాప్నోతి  నైజం  నిలయమనుదినం కుఞ్చితాఙ్ఘ్రిం  భజేఽహమ్ ॥౨౩౧॥
స్వామిన్ భిక్షో భవేద్వా క్వ ను తవ నగరే పర్వతే వా వనే వా

వాసః కస్మాదిహ త్వం చరసి వద విభో కుత్ర గన్తాఽసి భిక్షామ్ ।
కుర్వన్నత్రైవ  తిష్ఠన్  విరచయతు భవాన్ కేలిమస్మాభిరేవం

స్త్రైణం  యం చాభ్యధావద్వనభువి వివశం కుఞ్చితాఙ్ఘ్రిం  భజేఽహమ్ ॥౨౩౨॥
వామా వామాఙ్గభాగో  నయనమపి జటాః కుణ్డలౌ  యజ్ఞసూత్రం 
వాహో బాణశ్చ చాపధ్వజరథతురగా యస్య జాతా విచిత్రమ్  ।
సూతశ్చాపి స్ఫులిఙ్గైర్నిటిలనయనజైర్దాహయిత్వాఽణ్డజాలం   
కల్పే కల్పే పునర్యస్సృజతి తదఖిలం కుఞ్చితాఙ్ఘ్రిం  భజేఽహమ్ ॥
పాదాఙ్గుష్ఠస్య   యస్య ద్యుతికవచితదిక్చక్రవాలాన్తరాలే

బ్రహ్మా  హంసం మురారిః కలశజలనిధిం దేవరాజో గజేన్ద్రమ్  ।
స్వం ఛత్రం  వాజపేయీ దినకరశశినౌ సైంహికేయశ్చ  శుక్లం

వర్ణం  శిల్పీ నితాన్తం మృగయతి సతతం కుఞ్చితాఙ్ఘ్రిం  భజేఽహమ్ ॥౨౩౪॥
జ్ఞానేచ్ఛాభ్యాం  సఖిభ్యాం సహ రహసి ముదా నక్తమశ్రాన్తలీలో 

భూత్వా ప్రాతస్సభాయామిహ  కిము భవతస్సాహసం నన్దనీయమ్  ।
యాతు స్వర్గాపగాయా  నికటతటమయం నార్థనీయో  జనశ్చే-
త్యుక్త్వా సాచీకృతామన్వనయదగసుతాం కుఞ్చితాఙ్ఘ్రిం  భజేఽహమ్ ॥౨౩౫॥

కల్పాన్తే వృద్ధిభాజాం  కబలితజగతాం సప్తవారాన్నిధీనాం
మధ్యే పాలాశశాయీహరిరిహ పురుషో నాస్తి మత్తోఽపరోఽన్యః ।

ఏవం దర్పావలీఢోఽప్యనుపదముదితం శూలినం భైరవం  యం
దృష్ట్వా  భీత్యా ననామ స్తుతిభిరభినవైః  కుఞ్చితాఙ్ఘ్రిం  భజేఽహమ్ ॥౨౩౬॥

యత్సంహారాస్రవేగం  ముహురపి హృదయే తర్కయన్నమ్బరాన్తే
ప్రాణత్రాణాయ   యత్నం దశరథనృపతేర్యుద్ధరఙ్గే  ప్రకుర్వన్  ।

రోహిణ్యాకారచక్రానుగతిమపి  జహౌ సౌరిరర్కాత్మజాతః
తం దేవం రాహుకేతుగ్రహముఖవినుతం  కుఞ్చితాఙ్ఘ్రిం  భజేఽహమ్ ॥౨౩౭॥

ఇన్దుర్యత్క్షేత్రసేవాసమసమయవలత్తిల్వవృక్షానిలానాం  
స్పర్శాదున్మృష్టవర్ష్మా   సురగురుయువతీసఙ్గజైః   పాపరోగైః  ।

యద్వవక్త్రాలోకనేన  స్వతనుపరిగలచ్చన్ద్రికాసారసిక్తాన్
సర్వాన్లోకానకార్షీత్శమనమదహరం   కుఞ్చితాఙ్ఘ్రిం  భజేఽహమ్ ॥౨౩౮॥

కాలిన్దీవీచిజాలైర్భువనమహిపతేర్నీతమానన్దభాజం  
కాన్తం సీమన్తినీతి క్షితిపతితనయా కాచిదౌపాసనైస్తైః   ।

సౌమ్యైరుద్దామకల్పైః    ప్రముదితమనసో  యస్య శమ్భోః ప్రసాదాత్
ప్రాపావైధవ్యయౌగం   సుఖమపి నిఖిలం కుఞ్చితాఙ్ఘ్రిం  భజేఽహమ్ ॥౨౩౯॥

విష్ణౌ నిర్జ్వాలచక్రే  భ్రమితహృది  విధౌ భాస్కరే దన్తహీనే
శక్రే నిర్భిన్నగణ్డే హుతభుజి విశిఖే త్యక్తజీవేఽఖిలేఽన్యే  ।

ఛిత్వా దక్షోత్తమాఙ్గం  మఖభువి సగణం వీరభద్రం  చరన్తం
దృష్ట్వా  యోఽతోషయత్తం ప్రముదితహృదయం  కుఞ్చితాఙ్ఘ్రిం  భజేఽహమ్ ॥

౨౪౦॥
సావిత్రీతి  ప్రసిద్ధా  నరపతితనుజా కాననాన్తః స్వభర్తుః

ప్రాణానాహర్తుకామం  సభటమపి యమం యస్య పూజాప్రభావాత్  ।
సమ్మోహ్యానమ్య తస్మాత్పతిమపి తనయాన్ రాజ్యమన్యాః సమృద్ధీః

లేభే తం కాలకాలం కటితటఫణినం కుఞ్చితాఙ్ఘ్రిం  భజేఽహమ్ ॥౨౪౧॥
బ్రహ్మైవాహం   శివోఽహం విభురహమమలశ్చిద్ధనోఽహం  విమాయః

సోఽహం హంసస్స్వతన్త్రస్తదహమతిజరః   ప్రజ్ఞయా   కేవలోఽహమ్ ।
ధ్యేయధ్యాతృ ప్రమాణైః   గలితమతిరహం నిశ్చలోఽహం సదేతి

ప్రాజ్ఞా  యచ్చిత్సభాయాం అతిశయమభజన్కుఞ్చితాఙ్ఘ్రిం  భజేఽహమ్ ॥౨౪౨॥

కాన్తారే జాతు కృష్ణో ద్విజరవిమణిహృద్భల్లబన్దీకృతాయాః 
సౌన్దర్యాన్నిర్జితాయాస్సురవరయువతీం   జామ్బవత్యాః ప్రియాయాః  ।

పాణిం జగ్రాహ  యస్య ప్రతిదినయజనాత్కీర్తిమాశావిహారాం
లేభే తం సర్వవిద్యాలయకరనటనం కుఞ్చితాఙ్ఘ్రిం  భజేఽహమ్ ॥౨౪౩॥

మాలాదిగ్బన్ధ పూజాకవచవరమహాయన్త్ర విద్యారహస్య-
శ్రీమత్సాహస్రనామస్తవపరివిలసద్యన్నవాఙ్గాని    పూర్వమ్ ।

సూతశ్రీజైమినిభ్యాం   రహసి సకరుణం ప్రోక్తవాన్దీక్షయిత్వా  
పారాశర్యో మహర్షిః  శ్రుతివిభజనకృత్కుఞ్చితాఙ్ఘ్రిం   భజేఽహమ్ ॥౨౪౪॥

సద్యోజాతాదిమానాం వదనజలభువాం పఞ్చకాద్యస్య జాతాన్
మన్త్రాంస్త్రైలోక్యవశ్య   ప్రముఖవర  మహాసిద్ధిదాన్సప్తకోటీన్  ।

శ్రుత్వా  గౌరీ యదుక్త్యా జగదుపకృతయే సప్రయోగాన్సకల్పాన్
తాన్లోకానానినాయ  స్వయమతులకృతిం కుఞ్చితాఙ్ఘ్రిం  భజేఽహమ్ ॥౨౪౫॥

అద్రాక్షీన్నన్దికేశః   కనకసదసి యం హ్యర్ధనారీస్వరూపం
పశ్చాన్నారాయణార్ధం  పునరపి గిరిజారూపమాకారహీనమ్ ।

తారం తన్మణ్డలాన్తర్జ్వలనమనుపమం   సచ్చిదానన్దమూర్తిం
నృత్తేశానం  ముహూర్తం తమపరసుగమం కుఞ్చితాఙ్ఘ్రిం  భజేఽహమ్ ॥౨౪౬॥

పార్వత్యుత్సఙ్గదేశస్థితిమధిజుషతోః   స్కన్దహేరమ్బయోస్తా -
వాహూయాద్యాఖిలాణ్డాన్ఝటితి   చ యువయోః కస్సమర్థోఽటనే  సః ।

స్వీకుర్యాదేతదామ్రం  ఫలమితి నిగదన్నగ్రతో  యస్తదీయం
వృత్తం దృష్ట్వా  ముమోద క్షితిధరశిఖరే కుఞ్చితాఙ్ఘ్రిం  భజేఽహమ్ ॥౨౪౭॥

నానాజీవాత్మవాది ప్రకటితకునయాభాసయుక్త్యద్రిపక్ష  -
ద్వన్ద్వచ్ఛేదానుధావడ్డమరుకముఖరజ్ఞాత    సత్యార్థలోకమ్  ।

వాఞ్ఛాకల్పద్రుకల్ప  ప్రపదయుగనత  బ్రహ్మనిష్ఠావలిం   తం
చిన్మాత్రం  చిత్సభేశం నిరతిశయగుణం కుఞ్చితాఙ్ఘ్రిం  భజేఽహమ్ ॥౨౪౮॥

విష్ణోశ్చక్రాపహర్తుః   ప్రథితబలజుషో  భూతచక్రాధిపస్య
క్షుత్తృట్దుఃఖప్రశాన్తిప్రదనిజచరితస్తబ్ధపాణ్డ్యాత్మజాతమ్      ।

శ్వశ్రూవాఞ్ఛాభిపూర్త్యై   నిజధురి చ ముదాఽఽనీత సప్తామ్బురాశిం
భక్తస్త్రీపక్వపిష్టాశనరుచిముదితం   కుఞ్చితాఙ్ఘ్రిం  భజేఽహమ్ ॥౨౪౯॥

అత్రేః  కాన్తాఽనసూయా నిఖిలజననుతా యం సమభ్యర్చ్య పుత్రం

దత్తాత్రేయాభిధానం  త్రిముఖమపి  చతుర్బాహుమద్వైతవృత్తిమ్  ।
శ్రుత్యన్తోద్దామలీలం   సకలమునితతేరగ్రగణ్యం  మహాన్తం

లేభే తం స్వాత్మబుద్ధత్రిభువనచరితం   కుఞ్చితాఙ్ఘ్రిం  భజేఽహమ్ ॥౨౫౦॥
కల్పారమ్భే యదీయాద్వరగలవివరాదోమథేతి ద్విశబ్దౌ

సిద్ధాన్తార్థ  ప్రబోద్ధృప్రవరశివకరావావిరాస్తాం    పురస్తాత్ ।
పశ్చాద్వేదాది విద్యావిధిహరిముఖరా దేవతాస్సర్వలోకాః

జాతాస్తం దక్షిణాస్యం ద్యుతికరనిలయం కుఞ్చితాఙ్ఘ్రిం  భజేఽహమ్ ॥౨౫౧॥
సఙ్కల్పోల్లాసహీనం  సరిగమపధనీ సప్తవర్ణానువర్ణ  -
ప్రారమ్భోద్గానలోలాఖిల   సురయువతీ వృన్దసఙ్కీర్ణరఙ్గమ్    ।

నాదధ్యానానుమోదాగతనిజనికటానేక సిద్ధర్షిదేవ  -
స్తోత్రధ్వానైర్నితాన్తైర్జితజలధిరవం     కుఞ్చితాఙ్ఘ్రిం  భజేఽహమ్ ॥౨౫౨॥

దోషాం సాహస్రయుగ్మైర్ధృతపరశుముఖైరాననానాం     సహస్రైః
త్రైసాహస్రైస్తథాక్ష్ణామపరిమితజటాధోరణీ     ధాటికాభిః ।

జ్వాలామాలాభిరగ్నేరపహసితఘనైరట్టహాసైర్విశాలైః   
నిధ్వానైర్యోఽన్తకాలే  విహరతి తమజం కుఞ్చితాఙ్ఘ్రిం  భజేఽహమ్ ॥౨౫౩॥

శేషే జాతు స్వభోగాత్సురగిరిశిఖరం వేష్టయిత్వా  నితాన్తం
త్రైలోక్యప్రాణభూతాం   కబలయతి తనూం నారదాత్ జ్ఞాతవృత్తః  ।

వాయుర్యద్ధ్యానయోగాత్  ప్రబలతనురయాత్  భుగ్నవక్త్రం  స భూభృత్ -

శ‍ృఙ్గం  చిక్షేప వార్ధౌ ఫణిపతిమపి తం కుఞ్చితాఙ్ఘ్రిం  భజేఽహమ్ ॥౨౫౪॥
విశ్వామిత్రప్రయుక్తాత్   స్వపురసుతసుహృత్కామినీ విప్రయోగాత్

క్లిశ్యన్నాలీకవార్తాం  గదితుమపి పటుః పూజయాయస్య నిత్యమ్ ।
లబ్ధ్వా  స్వాం సమ్పదం తామభజదథ హరిశ్చన్ద్రసంజ్ఞో  నరేన్ద్రో

ధామ స్వాయమ్భువం తం నిగమరథవహం కుఞ్చితాఙ్ఘ్రిం  భజేఽహమ్ ॥౨౫౫॥
ఆబాల్యాత్ ద్రవ్యమేతత్సుముఖి  తవ ముదే యన్మయాత్తం తదద్య

స్వీకుర్వాణా నితాన్తం మదనశరహతం గాఢమాలిఙ్గ్య  దోర్భ్యామ్ ।
అత్రైవాశ్వాసయేతి  త్వరితగతిముమామాలిభిర్వారితోఽపి

శ్రీమాన్యో  హ్యన్వగచ్ఛన్నగతటభువి తం కుఞ్చితాఙ్ఘ్రిం  భజేఽహమ్ ॥౨౫౬॥
ఆలి త్వం సాన్త్వయార్యాం మయి కుపితధియం దారుకారణ్యవాసి-
స్త్రీణాం  కేలీవిలాసైర్హరిధృతసుతనోస్సాహసాత్పర్వతేన్ద్రే    ।

సఙ్గాద్దివ్యాపగాయా   మదనదహనతశ్చేతి సాకూతముక్త్వా
కాన్తాగారే జయాంయోఽగమయదసులభం కుఞ్చితాఙ్ఘ్రిం  భజేఽహమ్ ॥౨౫౭॥

యశ్శమ్భుర్లీలయా  స్వం జనిమ సుఖకరం తాపసానాం వచోభిః
హస్తాదుత్పాట్య దేవైః  కిమిదమితి భయాద్వీక్షితోఽరణ్యదేశే ।

చిక్షేప బ్రహ్మవిష్ణుస్తుతిభిరపి   పునస్తాన్మునీన్ జ్ఞాతతత్త్వాన్
కృత్వాఽప్యన్తర్దధే  తం ప్రణతఫలకరం  కుఞ్చితాఙ్ఘ్రిం  భజేఽహమ్ ॥౨౫౮॥

సిద్ధాకారప్రగుప్త   స్వతనుమపి జగద్దృష్టమాహేన్ద్రజాలం  
చిత్రస్తమ్భస్థితేన    ప్రచలితకరిణా  భుక్తపుణ్డ్రేక్షుఖణ్డమ్   ।

ముక్తాహారాపహార భ్రమితనరపతి  స్తోత్రనిర్నిద్రితాన్తః 
పద్మం సాహస్రనేత్ర  ప్రముఖనుతపదం  కుఞ్చితాఙ్ఘ్రిం  భజేఽహమ్ ॥౨౫౯॥

మౌలౌ గఙ్గా గలాన్తర్గరలమహితతేః  కఙ్కణం దోషి ఫాలే
చన్ద్రం  తార్తీయనేత్రం  జ్వలనసమశిఖం శూలమాజం కపాలమ్ ।

భూతప్రేతాదిసేనా  నిగమమయశునో యస్య లీలాకిరాత-
స్యాగ్రే దృష్ట్వా  కిరీటీ భ్రమితమతిరభూత్కుఞ్చితాఙ్ఘ్రిం   భజేఽహమ్ ॥౨౬౦॥

కస్తూరీపఙ్కలేపం మృగమదతిలకం పుష్పమాలాం చ నూత్నాం
దృష్ట్వా  జాత్వమ్బుజాక్షీ ధరణిధరసుతాఽప్యన్యథా తర్కయన్తీ ।

నాథేదం లక్ష్మ సత్యాం మయి తవ సమభూత్ బ్రూహి  కస్యా ముదే చే-
త్యాయాన్తం నిర్బబన్ధాధికశపథమరం  కుఞ్చితాఙ్ఘ్రిం  భజేఽహమ్ ॥౨౬౧॥

కథ్యం కల్పద్రుకామ్యం  కరివసనధరం కృష్ణరక్తాఙ్గవర్ణం  
కాలాతీతం కవీన్ద్రం  కవికులవినుతం క్లృప్తలీలావిశేషమ్   ।

కృత్యాకృత్యాదిశూన్యం కుమతివిరహితం క్రుధ్రబాణాసనాఙ్కం 
కఙ్కాలం కాలినృత్తప్రముదితహృదయం  కుఞ్చితాఙ్ఘ్రిం  భజేఽహమ్ ॥౨౬౨॥

సర్వేషామస్మి కర్తా ప్రభురపి  జగతాం పాలకో నాశకశ్చే-
త్యుచ్చైర్విష్ణౌ  కదాచిత్ప్రలపతి చ ముదా యస్స్వయం తత్సమక్షమ్ ।

రుద్రస్సంహారమూర్తిః  స్వతనురుహతతేరాశు విష్ణూనసఙ్ఖ్యాన్ 
సృష్ట్వా  తద్దర్పవహ్నిం  పురభిదశమయత్కుఞ్చితాఙ్ఘ్రిం  భజేఽహమ్ ॥౨౬౩॥

కాన్తాసంహారకుప్యద్భృగుమునిగదితం భీకరం ఘోరశాపం
నానాజన్మైకహేతుం  శమయితుమనిశం పూజయన్తం ముకున్దమ్  ।

ఉత్పత్తీనాం దశైవ  త్రిజగదభిభవద్దానవాన్   శిక్షితుం తే

భూయాదిత్యాదిదేశ ప్రభురతికృపయా  కుఞ్చితాఙ్ఘ్రిం  భజేఽహమ్ ॥౨౬౪॥
లీలాం యస్యానభిజ్ఞా మఖభువి యతినా యేన వేద్యన్తరస్మిన్

క్షిప్తం యావత్కపాలం నిరసితుమబలా ద్యోసదశ్చాస్తువన్ యమ్ ।
పౌరోడాశస్య భూయాదధికరణమిదం సంయజన్తామిదానీం

ఇత్యుక్త్వాఽదర్శి నైజం  నిగమమయవపుః కుఞ్చితాఙ్ఘ్రిం  భజేఽహమ్ ॥౨౬౫॥
దేవేన్ద్రే  వృత్రహత్త్యా  పరిభవతి తదా స్వర్గరాజ్యాధికారే

యుక్తం దర్పావలీఢం నహుషనరపతిం కామితారం నితాన్తమ్ ।
పౌలోమీ యస్య నామ్నాం మననవిభవతః కుమ్భజాతస్య శాప-
వ్యాజాన్నిన్యే ధరాం తం జనకనృపనుతం కుఞ్చితాఙ్ఘ్రిం  భజేఽహమ్ ॥౨౬౬॥

దిక్కాలాద్యైర్విచిన్త్యం  స్వమనుమననకృన్మాన్యమద్వైతసారం
మధ్యాద్యన్తాది హీనం సకలజనమనోవృత్తిదృష్టారమాద్యమ్  ।

మాయాతీతం ప్రశాన్తం  ద్యుతికరమఖిలజ్యోతిషామీశ్వరాఖ్యా-
వాచ్యం తేజోమయం తం పరమపరనటం కుఞ్చితాఙ్ఘ్రిం  భజేఽహమ్ ॥౨౬౭॥

భోగాత్ప్రారబ్ధకర్మాప్యధికభయకరే  సఞ్చితాగామికే ద్వే
జ్ఞానాన్నాశం  ప్రయాతే  ఇతి నిగమవచాంస్యాహురేతత్ప్రసిద్ధమ్  ।

తాన్యప్యాలోకమాత్రాత్  నిజనటనతనోః ప్రాణినాం  జాతు దిష్ట్యా
నిఘ్నన్ యచ్ఛన్ సుఖం యః సదసి విజయతే కుఞ్చితాఙ్ఘ్రిం  భజేఽహమ్ ॥

౨౬౮॥
యః శమ్భుర్భూర్భువస్స్వర్భువనపరిబృఢైస్సంస్తుతః  సత్యవాదైః

యస్మాత్సార్వాత్మ్యయోగానుభవనిపుణతాం లేభిరేయోగివర్యాః ।
లీఢాలీఢార్థతత్త్వోపనిషదవిషయాకాశగో  యశ్శివస్తం

ప్రత్యక్బ్రహ్మైక్యనిష్ఠాగురుమమరనుతం    కుఞ్చితాఙ్ఘ్రిం  భజేఽహమ్ ॥౨౬౯॥
వమ్ర్యాకారత్వభాజా  దివిచరపతినా ఖణ్డితేష్వాసకోటి -
త్రుట్యద్వక్త్రస్య   పుంసో వపురతిచకితం వీక్షయన్తో నిలిమ్పాః ।

యం స్తుత్వా యన్నిదేశాత్తురగముఖయుతం తం విధాయాశ్వినీభ్యాం
చక్రుర్యజ్ఞం   యథావత్తమపి నటపతిం కుఞ్చితాఙ్ఘ్రిం  భజేఽహమ్ ॥౨౭౦॥

స్వామిన్ కృష్ణాత్ర  యుద్ధే కనకమయతనుర్భూతిమాన్ శూలపాణిః
వక్త్రాదగ్నిస్ఫులిఙ్గాన్   రణభువి వికిరన్సఞ్చరత్యద్వితీయః ।

కోఽయం బ్రూహీతి  పార్థే వదతి సవినయం వాసుదేవో ముహూర్తం

యోగాత్ ధ్యాత్వాఽబ్రవీద్యచ్చరితమనుపమం  కుఞ్చితాఙ్ఘ్రిం  భజేఽహమ్ ॥
౨౭౧॥
సత్యం బ్రహ్మైవ   నాన్యజ్జగదిదమఖిలం  చేతి మీమాంసయిత్వా

త్రైయన్తోక్త్యా  బుధేన్ద్రా  హృది చ యమనిశం చిద్ధనం  దుర్నిరీక్ష్యమ్ ।
దీపజ్వాలాశిఖావత్సతతపరిచయానన్దనృత్తం   విమాయం

శుభ్రం  పశ్యన్తి  తత్సత్పదవిషయమరం కుఞ్చితాఙ్ఘ్రిం  భజేఽహమ్ ॥౨౭౨॥
విద్యామగ్నౌ ప్రతిష్ఠాం   పయసి చ ధరణౌయోనివృత్తిం సమీరే

శాన్త్యాఖ్యాం శాన్త్యతీతాం నభసి నిజకలాంయోజయన్ హ్యప్రమేయః  ।
సూక్ష్మాత్సూక్ష్మాన్తరఙ్గే దహరకుహరచిత్పుణ్డరీకాఖ్యవేశ్మ -
న్యన్తశ్చిన్మాత్రరూపం  రచయతి నటనం కుఞ్చితాఙ్ఘ్రిం  భజేఽహమ్ ॥౨౭౩॥

సౌవర్ణం  విష్టరం  యః కనకఘటనిభౌ స్వప్రియాయాః  స్తనౌ ద్వౌ
పశ్యన్ లీలాకటాక్షైః కరజలజవరైర్మణ్డయన్సప్రమోదమ్    ।

అధ్యాసీనః పురస్తాన్మణిముకురగతం స్వానుబిమ్బం శివాయాః
తుష్ట్యై  చాహూతవాన్ శ్రీవినుతనిజపదం  కుఞ్చితాఙ్ఘ్రిం  భజేఽహమ్ ॥౨౭౪॥

భూవాయ్వాకాశతోయజ్వలనరవిశశీయజ్వరూపైః  ప్రపఞ్చం
యో ధత్తే మస్కరీన్ద్రైశ్చ్యుతమలహృదయైః   సేవ్యతే యస్తురీయః ।

హంసాభిఖ్యోఽద్వితీయః స్వగతనిఖిలవిధ్యణ్డజాలో  హిరణ్య-
శ్మశ్రుస్తం   శాన్తకల్పం నియతిపదభరం కుఞ్చితాఙ్ఘ్రిం  భజేఽహమ్ ॥౨౭౫॥

యోఽదాన్నైజోత్తమాఙ్గామృతకిరణసుధామణ్డపిణ్డీకృతాఙ్గం    
తేజోభగ్నేన్దువహ్నిద్యుమణిఘనరుచిజ్యోతిషం  హీరకల్పమ్ ।

నిత్యం దేదీప్యమానం ప్రతిసమయమపి  స్వస్య పూజాం విధాతుం
లిఙ్గం  విప్రేషు  మోదాత్ భవభయహరణం కుఞ్చితాఙ్ఘ్రిం  భజేఽహమ్ ॥౨౭౬॥

స్వాత్మానన్దానుబోధ  ప్రవితరణసభాతారభూతోరుకక్ష్యాం
అధ్యాసీనైర్వసిష్ఠచ్యవనశుకముఖైస్తైః     ప్రసఙ్ఖ్యానయోగైః    ।

ఈడయం యం చాశ్రయన్తః  కకుబధిపతయో నాద్రియన్తే  తథా స్వం
స్థానం  తం తుమ్బురూక్తి ప్రముదితహృదయం  కుఞ్చితాఙ్ఘ్రిం  భజేఽహమ్ ॥౨౭౭॥

శక్తేర్యస్య  ప్రసాదాదధిధరణి  మహానాదిశేషావతారో
యోగీన్ద్రో  దేహభాజామఘమతివిపులం చిత్తవాక్కాయసంస్థమ్  ।

దూరీకర్తుం చ యష్టుం  యమకృతకపథాయోగశబ్దౌషధార్చా -

గ్రన్థాన్   పాతఞ్జలాఖ్యాన్  స్వయమపి కృతవాన్కుఞ్చితాఙ్ఘ్రిం  భజేఽహమ్॥౨౭౮॥
ద్యూతక్రీడావిహారే  శివగిరిసుతయోః జాతు మిథ్యోక్తికుప్యద్-
గౌరీవాక్య ప్రభూతామజగరతనుతాం  త్యక్తుమత్యన్తఘోరామ్ ।

కైలాసోపత్యకాయాం  యమపి చ తపసా తోషయన్ యత్ప్రసాదాత్
లేభే స్వం ప్రాక్తనం   తద్వపురపి మురభిత్కుఞ్చితాఙ్ఘ్రిం  భజేఽహమ్ ॥౨౭౯॥

త్రైగుణ్యానామతీతం  త్రిజగదభినుతం  సత్రివర్గాపవర్గం  
త్రైయన్తాచార్యమూర్తిం  త్రిపుటివిరహితం  త్రిస్థమప్యత్రిరూపమ్    ।

తృష్ణాహీనాశయస్థం   త్రిశిఖవరధరం  త్ర్యక్షమాత్రేయభూషం 
త్రేతానన్దం   త్రికోణస్థితిజుషమచలం   కుఞ్చితాఙ్ఘ్రిం  భజేఽహమ్ ॥౨౮౦॥

స్వస్త్రీవక్షోజయుగ్మే  యమధికకరుణం భావయిత్వా చ భక్త్యా
రత్యా సన్తర్ప్య తేన ప్రముదితమనసో  నృత్తమూర్తేః ప్రసాదాత్  ।

యస్యాభూల్లోకజేతా  సుమమయవిశిఖో మన్మథః శ్రీకుమారః
తం దేవం సున్దరేడ్యం  ద్యుసదననటనం కుఞ్చితాఙ్ఘ్రిం  భజేఽహమ్ ॥౨౮౧॥

ఆయుర్యత్కైటభారేః  పరమమభిమతం పూర్ణతామేతి  తావత్
కల్పో యస్య క్షణార్ధో భవతి చ సుగమః కిఞ్చిదంశేన హీనః ।

ఇత్యాహుర్వేదవాచః కిముత శతధృతేః కిఞ్చ దిక్పాలకానాం
తం కాలం కాలభక్షం ఫణిఫణనటనం కుఞ్చితాఙ్ఘ్రిం  భజేఽహమ్ ॥౨౮౨॥

కాలీం చణ్డోర్ధ్వనృత్తావనతముఖగణాం   బ్రహ్మచాముణ్డికాఖ్యాం 
గౌరీకోపాగ్నిజాతాం దితిసుతభయదామంశయుక్తాం విధాతుః ।

స్వాగశ్శాన్త్యై  నితాన్తం సవిధకృతనుతిం యః కృపాపూర్ణదృష్ట్యా 
రక్షన్స్వక్షేత్రపాలామకురుత  పరమం కుఞ్చితాఙ్ఘ్రిం  భజేఽహమ్ ॥౨౮౩॥

సర్వేశం సర్వసత్వప్రకృతిమవికృతిం  సర్వదం సర్వభూషం
సర్వాతీతం సదాఖ్యం సకరుణనయనం సర్వవేదాన్తసారమ్ ।

సత్యం సద్వ్యోమసంస్థం  సనకమునిముఖైరర్చితం  సామగీత్యాం
ఉత్సాహం సంసదీశం సకలకవినుతం కుఞ్చితాఙ్ఘ్రిం  భజేఽహమ్ ॥౨౮౪॥

కర్తుం చాకర్తుమేతత్సకలమపి జగచ్చాన్యథా కర్తుమీశః
శక్తశ్చాకాశతుల్యో  భవితుమపి శివో యస్సమాధిక్యశూన్యః ।

జాగ్రత్స్వప్నాతిశాయీ  పృథుతరసుఖకృత్స్థాన  సంస్థోఽపి  నైజాం
మాయామావిష్కరోతి త్రివిధగుణమయీం  కుఞ్చితాఙ్ఘ్రిం  భజేఽహమ్ ॥౨౮౫॥

సాకం గౌర్యా హిమాద్రేర్నికటవరతటే  సఞ్చరన్యోనిజాస్య-
స్వేదోద్భతం ప్రభాభిర్విజితదినకరం  బాలమాహూయమోదాత్ ।

భౌమాభిఖ్యామజాలిగ్రహయుగమనృణాధీశ్వరత్వం  చ వాహం
శక్తిం భూషాం దదౌ తం దివిచరవినుతం కుఞ్చితాఙ్ఘ్రిం  భజేఽహమ్ ॥౨౮౬॥

యస్మిన్దృష్టే  పరస్మిన్న చలతి హి మనో దేహభాజాం కదాచిత్
యస్మాత్కుత్రాపి  నాన్యో భవతి చ పరమో దేవతాసార్వభౌమః ।

ఏకో దాధర్తి తిర్యఙ్ నిజవపుషి జగత్ప్రోతమోతం సమస్తం
తం చిత్రం  చిత్రనృత్తప్రముదితగిరిజం    కుఞ్చితాఙ్ఘ్రిం  భజేఽహమ్ ॥౨౮౭॥

కశ్చిద్భూపాలసూనుర్వృషభమునివరస్యోపదేశాత్ యదీయాం
శైవీం  విద్యాం జపన్యత్కవచనుతిమపి ప్రాప్తకామో   బభూవ ।

తం శర్వం వారిజాక్షద్రుహిణసురపతి  ప్రేతనాథాగ్నిరక్షః -
పాశీవాయ్వీశయక్షద్యుమణిశశినుతం కుఞ్చితాఙ్ఘ్రిం  భజేఽహమ్ ॥౨౮౮॥

యద్రఙ్గస్వర్ణకుమ్భం    దినకృదనుదినం వీక్ష్య మేరుభ్రమేణ
రథ్యం సంరుధ్య మధ్యే క్షణమపి నివసన్ యత్సపర్యాసుజాతమ్ ।

ఘణ్టాభాఙ్కారఘోషం  త్రిశతదశమఖీవేదమన్త్రాశ్చ   భూయః
శ్రుత్వా  తిల్లీవనాఖ్యం  పురమితి మనుతే కుఞ్చితాఙ్ఘ్రిం  భజేఽహమ్ ॥౨౮౯॥

కణ్ఠే కాలో లలాటే హుతభుగురగరాడ్భూషణం చర్మ వస్త్రం
భూతిర్గన్ధో  విహాయో నిలయమథ పునః పుష్పవన్తౌ చ నేత్రే ।

వృత్తిర్భిక్షా స్వకార్యం నటనమగసుతా ప్రేమకాన్తా  గజాస్యః
సూనుః యస్యాతిచిత్రం  సమజని సదయం కుఞ్చితాఙ్ఘ్రిం  భజేఽహమ్ ॥౨౯౦॥

యత్సంసత్స్వర్ణభిత్తిం   పరితరనుపమాస్స్వర్గనార్యః  కరాబ్జైః
ఆదర్శాద్యష్టభద్రం   కనకమణిమయం యస్య తుష్ట్యై  వహన్త్యః ।

సేవాం కుర్వన్తి పఞ్చావరణమధిగతైర్బ్రహ్మవిద్యేశపూర్వైః 
స్తుత్యం తం చిత్రకూటస్థితిభిరథ   సురైః  కుఞ్చితాఙ్ఘ్రిం  భజేఽహమ్ ॥౨౯౧॥

భక్తాస్త్రైషష్టిసఙ్ఖ్యా    ద్విజముఖకులజా యత్సపర్యావిశేషైః
సారూప్యం యస్య నామ్నాం ముహురపి పఠనాత్ యస్య సామీప్యసిద్ధిమ్  ।

సాలోక్యం యస్య భక్తిప్రకరణజనతాసఙ్గసమ్భాషణాద్యైః  
సాయుజ్యం యస్య భావాదనుపమమభజన్కుఞ్చితాఙ్ఘ్రిం  భజేఽహమ్ ॥౨౯౨॥

యశ్చిత్రస్తమ్భకక్ష్యామధివిశదఖిల   ప్రాణివర్గాన్   విశుద్ధాన్

kunchitAnghristavaH.pdf 41



శ్రీ కుఞ్చితాఙ్ఘ్రిస్తవః 

కుర్వన్ కశ్చిన్ మహాత్మా పురుషమృగతనుర్యోగిరాడ్ యత్సభాయాః ।
పూర్వస్మిన్ద్వారదేశే  నివసతి హృదయే సన్తతం యం విచిన్వన్

తం దేవం చిద్విలాసప్రకటితనటనం  కుఞ్చితాఙ్ఘ్రిం  భజేఽహమ్ ॥౨౯౩॥
భేజే త్రైశఙ్కవీయాం  స్థితిమపి  చ గలే యస్య శమ్భోః కరాలః

క్ష్వేలః కల్పాన్తకాలజ్వలనకబలనజ్వాలకల్లోలకీలః  ।
సాతఙ్కాహార్యజాయాస్సభయమధుభిదో వారణప్రేరణాభ్యాం

భూయోభూయస్తమాద్యం జలదగలరుచిం కుఞ్చితాఙ్ఘ్రిం  భజేఽహమ్ ॥౨౯౪॥
లోకేష్వద్వైతవిద్యాం  ప్రకటయితుమనా  యస్స్వయం కృత్తివాసాః
మోదాత్సర్వజ్ఞపీఠస్థితిజుషమమలం   శఙ్కరాఖ్యం యతీన్ద్రమ్  ॥
స్వాంశాన్నైజాఙ్ఘ్రిపూజాప్రశమితతమసాం    భూసురాణాం కులాబ్ధౌ
ఉత్పాద్యాన్వగ్రహీత్తం  శుకమునివినుతం కుఞ్చితాఙ్ఘ్రిం  భజేఽహమ్ ॥౨౯౫॥
పాతాలే మర్త్యలోకే దివి చ పురరిపోర్యానియాని ప్రియాణి

క్షేత్రాణ్యాసంస్తదన్తఃస్థితిమధిజుషతాం    లిఙ్గబేరాదిమానామ్  ।
హేతుః శ్రీమూలనాథః  శివజనిమవరో యత్సభోదీచిభాగే

కక్ష్యాయాం భాతి నిత్యం తమఖిలజనకం కుఞ్చితాఙ్ఘ్రిం  భజేఽహమ్ ॥౨౯౬॥
బ్రహ్మన్సృష్టిం   యథావత్కిమపి చ కురుషే భో హరే రక్షకత్వం

సాధ్యం తే రుద్ర భావం మమ చ వహసి కిం పాల్యతేఽసౌ త్రిలోకీ  ।
కేనానుష్ఠీయతే  కిం భువి చ మునివరైర్యజ్ఞ  ఇత్యం స్వసేవా-

నమ్రం  యో దేవవర్గం  ముదయతి వచసా కుఞ్చితాఙ్ఘ్రిం  భజేఽహమ్ ॥౨౯౭॥
నిర్మాతౄణాం ఘటానాం కులజలధిమణిర్నీలకణ్ఠాభిధోఽయం

పశ్యన్నిత్యం మునీనాం నయవచనగణైర్యోగిరాట్ప్రత్యయార్థమ్   ।
స్వస్త్రీదణ్డాగ్రహస్తస్సరసి    సశపథం గాహమానః ప్రపేదే
తారుణ్యంయత్ప్రసాదాత్తమనణుమగురుం కుఞ్చితాఙ్ఘ్రిం  భజేఽహమ్ ॥౨౯౮॥

లాస్యం ద్రష్టుం   యదీయం శిఖిని దశశిరాంస్యాజుహావాతిభక్త్యా
రక్షోనాథస్తథాద్రేర్నికట  భువి ఫణామణ్డలం  భోగిరాజః ।

అన్యే దేవాశ్చ దైత్యాః  తపసి చ కఠినే స్వాం తనూం నిర్దహన్తో
జాతాస్సిద్ధాశ్చ  సాధ్యా నరహరివినుతం కుఞ్చితాఙ్ఘ్రిం  భజేఽహమ్ ॥౨౯౯॥

స్వామిన్ సంసారవార్ధావధికభయకరే  దుస్తరే పాశనక్ర -
చ్ఛన్నే మగ్నాన్తరం మామనధిగతసదాచారవృత్తిం శఠాగ్ర్యమ్  ।

దీనం త్వత్పాదపూజావిముఖమఘయుతం రక్ష రక్షేత్యజస్రం
సర్వే లోకాశ్శ్రయన్తే యమపి సదసి తం కుఞ్చితాఙ్ఘ్రిం  భజేఽహమ్ ॥ ౩౦౦॥

యద్యప్యైశ్వర్యభాజో  విధిహరిముఖరాస్సన్తి దేవా జగత్యాం
తేషాం కశ్చిద్యుగాన్తే నహి పునరపరో రుద్ర ఏకో మహర్షిః  ।

దేవో విశ్వాధికోఽగ్ర్యో  భవతి విభురితి ప్రాహురశ్రాన్తవాచః  
వేదా యం పఞ్చభూతప్రభవలయకరం  కుఞ్చితాఙ్ఘ్రిం  భజేఽహమ్ ॥ ౩౦౧॥

యస్మాచ్చన్ద్రార్ధచూడాన్మృదుహసితముఖాన్నీలకణ్ఠాత్    త్రిణేత్రాత్ 
వేదాన్తోద్గీతవృత్తాద్విధిహరిజనకాత్  విశ్వమాయావిలాసాత్ ।

వామావామాఙ్గభాగాత్  భసిత వరతనోః చిత్సభేశాత్ మమైతత్
చేతో నాన్యం సురేన్ద్రం  స్మరతి నటపతిం కుఞ్చితాఙ్ఘ్రిం  భజేఽహమ్ ॥ ౩౦౨॥

బాల్యే క్రీడావిముగ్ధః   పునరహమభవం యౌవనే మీనకేతోః
లక్ష్యో లజ్జావిహీనః  పరముదర భృతౌ కాకవత్సార్వకాలమ్ ।

దేశాద్దేశాదటంస్త్వత్పదయుగజలజం  నార్చయం పాపయోగాత్
సర్వం తత్క్షమ్యతామిత్యయమహమభజం  కుఞ్చితాఙ్ఘ్రిం  భజేఽహమ్ ॥ ౩౦౩॥

సద్వృత్తాం స్రగ్ధరాఙ్గాం    విపులగుణవరాలఙ్కృతిం మఞ్జుపాక -
స్థాయీశయ్యారసాద్యైర్విబుధపరిబృఢాహ్లాదిరీతిం    సువృత్తిమ్ ।

వేదాన్తార్థప్రబోధ్రీం    సుగుణపదగతిం యోఽస్మదీయాం స్తుతిం తాం
అఙ్గీకుర్వన్సుఖం  మే ప్రదిశతి  గురు తం కుఞ్చితాఙ్ఘ్రిం  భజేఽహమ్ ॥ ౩౦౪॥

యశ్శమ్భుర్నృత్తరాణ్మే ప్రబలతరమహామన్త్రసిద్ధిం    ప్రదత్వా
గుర్వీం యోగస్య సిద్ధిం  జననమృతిహరం చాత్మబోధం మహాన్తమ్ ।

సూతాదీనాం విముక్తిప్రదమపి  మహితం గౌరవం పత్రమూలం
స్వం నృత్తం దర్శయిత్వా సుఖయతి నితరాం కుఞ్చితాఙ్ఘ్రిం  భజేఽహమ్ ॥ ౩౦౫॥

క్రోశం  క్రోశం  యదగ్రే స్వపతిమపి రతిర్మన్మథం శ్రీకుమారం
శార్దూలాఙ్ఘ్రేశ్చ   డిమ్భస్సుఖతరమభజద్దుగ్ధ  కల్లోలరాశిమ్  ।

స్తావం స్తావం వరేణ్యం గగననటపతిం యం చ వాచామలక్ష్యం
తోషం తోషం లభన్తే సకలమపి జనాః కుఞ్చితాఙ్ఘ్రిం  భజేఽహమ్ ॥ ౩౦౬॥

మన్దం  మన్దం  యదీయం జనిమ సురసరిద్వారయా వ్యాసజాద్యాః
సేకం సేకం విరాజో హృదయమధిగతం యత్పదం భావయన్తః ।

కాలం కాలం దహన్తో దురధిగమతమఃకాననం జ్ఞానయోగాత్

లాభం లాభం ప్రబోధం  వరసుఖమభజన్కుఞ్చితాఙ్ఘ్రిం  భజేఽహమ్ ॥ ౩౦౭॥
భోజం భోజం యదర్చాజనితమనుపమం భోగమధ్యాత్మయోగాత్

తారం తారం భవాబ్ధిం  విపులభయకరం యస్య భావాత్సుధీన్ద్రాః  ।
దాహం దాహం హృదన్తర్గతమతిజరఠం  పాశవర్గం  యదర్ణం

జాపం జాపం రమన్తే పరమహసి పదే కుఞ్చితాఙ్ఘ్రిం  భజేఽహమ్ ॥ ౩౦౮॥
బోధ బోధం యదీయం నటనమనుపమం శ్రౌతతత్త్వార్థగర్భం 

ధ్యాయం ధ్యాయం హృదబ్జే యమపి చ మహసాం పుఞ్జమవ్యాజమూర్తిమ్  ।
వాహం వాహం యదఙ్ఘ్రిం  మనసి ఫణితరక్ష్వఙ్ఘ్రిం  జైమిన్యభిఖ్యాః

ప్రాపుస్సర్వే  సదా యత్సదసి నివసతిం కుఞ్చితాఙ్ఘ్రిం  భజేఽహమ్ ॥ ౩౦౯॥
వాచం వాచం మహాన్తః శివహరగిరిజాకాన్తదేవేతిపూతాః

వర్జం  వర్జం  వివర్జ్యం  బహుతరవిషమక్లేశమాయావిమోహమ్  ।
త్యాగం త్యాగం కఠోరాం త్రివిధపరిచయామీషణాఖ్యాం  పిశాచీం

ధ్యాయన్తో యం భజన్తే సతతమపి శివం కుఞ్చితాఙ్ఘ్రిం  భజేఽహమ్ ॥ ౩౧౦॥
ధావం ధావం సదా యత్ప్రియకరనిలయం భూతిరుద్రాక్షవర్గైః 

భూషం భూషం స్వకీయాం తనుమపి చరితం యస్య వేదాన్తగీతమ్ ।
కర్ణం  కర్ణం  నితాన్తం త్రిషవణయజనం  బ్రహ్మనిష్ఠా  యతీన్ద్రాః

కారం కారం లభన్తే భవపదమభవం కుఞ్చితాఙ్ఘ్రిం  భజేఽహమ్ ॥ ౩౧౧॥
నామం నామం సదా యం నటపతిమలభం సత్కలత్రం  సుపుత్రం

పాఠం పాఠం యదగ్రేఽప్యకృతకవచనాన్యాపమబ్జా  కటాక్షమ్ ।
వారం వారం విభుం యం హవిరహమదదాం సప్తతన్తుష్వచిన్త్యం

నిత్యం నిత్యం ప్రపద్యే  శరణమసులభం కుఞ్చితాఙ్ఘ్రిం  భజేఽహమ్ ॥ ౩౧౨॥
శ్రావం  శ్రావం  శ్రుతిభ్యాం  యదమల చరితం యత్పదామ్భోజమాధ్వీం

పాయం పాయం సభాయాం మమ చ రసనయాయం ప్రభుం  మానసేన ।
స్మారం స్మారం ప్రసన్నం  శ్రుతిశిఖరగతం  భుక్తిముక్తిప్రదం  యం

దర్శం దర్శం ప్రబుద్ధోఽస్మ్యతనుబుధదృశా   కుఞ్చితాఙ్ఘ్రిం  భజేఽహమ్ ॥ ౩౧౩॥
ఏతత్స్తోత్రం   పఠన్తి ప్రతిదినమసకృద్యే  మమోమాపతేర్వా-
గుద్భూతం చిత్సభాయాం విరచిత పరమానాన్దనృత్తస్య   శమ్భోః ।

అగ్రే లబ్ధ్వాఽఖిలేష్టానిహ   తనయకలత్రాదిమానాత్మయజ్ఞాద్ 
అన్తే కైవల్యసంజ్ఞం   పదమపి మనుజాస్సంలభన్తాం నితాన్తమ్ ॥ ౩౧౪॥

ఉమాపతిర్నామ వనాశ్రమోఽహం  త్రయోదశాధిక్యశతత్రయాన్వితమ్   ।
శ్రీకుఞ్చితాఙ్ఘ్రింస్తవరాజముక్త్వా    సాక్షాదపశ్యం నటనం సభాపతేః ॥ ౩౧౫॥
ఇతి శ్రీమదుమాపతిశివప్రణీతః   శ్రీ కుఞ్చితాఙ్ఘ్రిస్తవః   సమ్పూర్ణః  ।

